
Καὶ ἤγαγεν Ιωσιας τὸ πασχα ἐν Ιερουσαληµ τῷ κυρίῳ αὐτοῦ καὶ ἔθυσεν τὸ πασχα τῇ 

τεσσαρεσκαιδεκάτῃ ἡµέρᾳ τοῦ µηνὸς τοῦ πρώτου 2 στήσας τοὺς ἱερεῖς κατ� ἐφηµερίας ἐστολισµένους 

ἐν τῷ ἱερῷ τοῦ κυρίου. 3 καὶ εἶπεν τοῖς Λευίταις, ἱεροδούλοις τοῦ Ισραηλ, ἁγιάσαι ἑαυτοὺς τῷ κυρίῳ 

ἐν τῇ θέσει τῆς ἁγίας κιβωτοῦ τοῦ κυρίου ἐν τῷ οἴκῳ, ᾧ ᾠκοδόµησεν Σαλωµων ὁ τοῦ ∆αυιδ ὁ 

βασιλεύς Οὐκ ἔσται ὑµῖν ἆραι ἐπ� ὤµων αὐτήν· 4 καὶ νῦν λατρεύετε τῷ κυρίῳ θεῷ ὑµῶν καὶ 

θεραπεύετε τὸ ἔθνος αὐτοῦ Ισραηλ καὶ ἑτοιµάσατε κατὰ τὰς πατριὰς καὶ τὰς φυλὰς ὑµῶν κατὰ τὴν 

γραφὴν ∆αυιδ βασιλέως Ισραηλ καὶ κατὰ τὴν µεγαλειότητα Σαλωµων τοῦ υἱοῦ αὐτοῦ 5 καὶ στάντες 

ἐν τῷ ἱερῷ κατὰ τὴν µεριδαρχίαν τὴν πατρικὴν ὑµῶν τῶν Λευιτῶν τῶν ἔµπροσθεν τῶν ἀδελφῶν 

ὑµῶν υἱῶν Ισραηλ ἐν τάξει 6 θύσατε τὸ πασχα καὶ τὰς θυσίας ἑτοιµάσατε τοῖς ἀδελφοῖς ὑµῶν καὶ 

ποιήσατε τὸ πασχα κατὰ τὸ πρόσταγµα τοῦ κυρίου τὸ δοθὲν τῷ Μωυσῇ. 7 καὶ ἐδωρήσατο Ιωσιας τῷ 

λαῷ τῷ εὑρεθέντι ἀρνῶν καὶ ἐρίφων τριάκοντα χιλιάδας, µόσχους τρισχιλίους· ταῦτα ἐκ τῶν 

βασιλικῶν ἐδόθη κατ� ἐπαγγελίαν τῷ λαῷ καὶ τοῖς ἱερεῦσιν καὶ Λευίταις. 8 καὶ ἔδωκεν Χελκιας καὶ 

Ζαχαριας καὶ Ησυηλος οἱ ἐπιστάται τοῦ ἱεροῦ τοῖς ἱερεῦσιν εἰς πασχα πρόβατα δισχίλια ἑξακόσια, 

µόσχους τριακοσίους. 9 καὶ Ιεχονιας καὶ Σαµαιας καὶ Ναθαναηλ ὁ ἀδελφὸς καὶ Ασαβιας καὶ 

Οχιηλος καὶ Ιωραµ χιλίαρχοι ἔδωκαν τοῖς Λευίταις εἰς πασχα πρόβατα πεντακισχίλια, µόσχους 

ἑπτακοσίους. 10 καὶ ταῦτα τὰ γενόµενα· εὐπρεπῶς ἔστησαν οἱ ἱερεῖς καὶ οἱ Λευῖται 11 ἔχοντες τὰ 

ἄζυµα κατὰ τὰς φυλὰς 12 καὶ κατὰ τὰς µεριδαρχίας τῶν πατέρων ἔµπροσθεν τοῦ λαοῦ προσενεγκεῖν 

τῷ κυρίῳ κατὰ τὰ γεγραµµένα ἐν βιβλίῳ Μωυσῆ, καὶ οὕτω τὸ πρωινόν. 13 καὶ ὤπτησαν τὸ πασχα 

πυρὶ ὡς καθήκει καὶ τὰς θυσίας ἥψησαν ἐν τοῖς χαλκείοις καὶ λέβησιν µετ� εὐωδίας καὶ ἀπήνεγκαν 

πᾶσι τοῖς ἐκ τοῦ λαοῦ. 14 µετὰ δὲ ταῦτα ἡτοίµασαν ἑαυτοῖς τε καὶ τοῖς ἱερεῦσιν ἀδελφοῖς αὐτῶν υἱοῖς 

Ααρων· οἱ γὰρ ἱερεῖς ἀνέφερον τὰ στέατα ἕως ἀωρίας, καὶ οἱ Λευῖται ἡτοίµασαν ἑαυτοῖς καὶ τοῖς 

ἱερεῦσιν ἀδελφοῖς αὐτῶν υἱοῖς Ααρων. 15 καὶ οἱ ἱεροψάλται υἱοὶ Ασαφ ἦσαν ἐπὶ τῆς τάξεως αὐτῶν 

κατὰ τὰ ὑπὸ ∆αυιδ τεταγµένα καὶ Ασαφ καὶ Ζαχαριας καὶ Εδδινους οἱ παρὰ τοῦ βασιλέως, καὶ οἱ 

θυρωροὶ ἐφ� ἑκάστου πυλῶνος· οὐκ ἔστιν παραβῆναι ἕκαστον τὴν ἑαυτοῦ ἐφηµερίαν, οἱ γὰρ ἀδελφοὶ 

αὐτῶν οἱ Λευῖται ἡτοίµασαν αὐτοῖς. 16 καὶ συνετελέσθη τὰ τῆς θυσίας τοῦ κυρίου ἐν ἐκείνῃ τῇ 

ἡµέρᾳ, ἀχθῆναι τὸ πασχα καὶ προσενεχθῆναι τὰς θυσίας ἐπὶ τὸ τοῦ κυρίου θυσιαστήριον κατὰ τὴν 

ἐπιταγὴν τοῦ βασιλέως Ιωσιου. 17 καὶ ἠγάγοσαν οἱ υἱοὶ Ισραηλ οἱ εὑρεθέντες ἐν τῷ καιρῷ τούτῳ τὸ 

πασχα καὶ τὴν ἑορτὴν τῶν ἀζύµων ἡµέρας ἑπτά. 18 καὶ οὐκ ἤχθη τὸ πασχα τοιοῦτο ἐν τῷ Ισραηλ 

ἀπὸ τῶν χρόνων Σαµουηλ τοῦ προφήτου, 19 καὶ πάντες οἱ βασιλεῖς τοῦ Ισραηλ οὐκ ἠγάγοσαν πασχα 

τοιοῦτον, οἷον ἤγαγεν Ιωσιας καὶ οἱ ἱερεῖς καὶ οἱ Λευῖται καὶ οἱ Ιουδαῖοι καὶ πᾶς Ισραηλ οἱ εὑρεθέντες 

ἐν τῇ κατοικήσει αὐτῶν ἐν Ιερουσαληµ· 20 ὀκτωκαιδεκάτῳ ἔτει βασιλεύοντος Ιωσιου ἤχθη τὸ πασχα 

τοῦτο. � 21 καὶ ὠρθώθη τὰ ἔργα Ιωσιου ἐνώπιον τοῦ κυρίου αὐτοῦ ἐν καρδίᾳ πλήρει εὐσεβείας. 22 

καὶ τὰ κατ� αὐτὸν δὲ ἀναγέγραπται ἐν τοῖς ἔµπροσθεν χρόνοις, περὶ τῶν ἡµαρτηκότων καὶ 

ἠσεβηκότων εἰς τὸν κύριον παρὰ πᾶν ἔθνος καὶ βασιλείαν, καὶ ἃ ἐλύπησαν αὐτὸν ἐν αἰσθήσει, καὶ οἱ 

λόγοι τοῦ κυρίου ἀνέστησαν ἐπὶ Ισραηλ. 23 Καὶ µετὰ πᾶσαν τὴν πρᾶξιν ταύτην Ιωσιου συνέβη 

Φαραω βασιλέα Αἰγύπτου ἐλθόντα πόλεµον ἐγεῖραι ἐν Χαρκαµυς ἐπὶ τοῦ Εὐφράτου, καὶ ἐξῆλθεν εἰς 

ἀπάντησιν αὐτῷ Ιωσιας. 24 καὶ διεπέµψατο βασιλεὺς Αἰγύπτου πρὸς αὐτὸν λέγων Τί ἐµοὶ καὶ σοί 

ἐστιν, βασιλεῦ τῆς Ιουδαίας; 25 οὐχὶ πρὸς σὲ ἐξαπέσταλµαι ὑπὸ κυρίου τοῦ θεοῦ, ἐπὶ γὰρ τοῦ 

Εὐφράτου ὁ πόλεµός µού ἐστιν. καὶ νῦν κύριος µετ� ἐµοῦ ἐστιν, καὶ κύριος µετ� ἐµοῦ ἐπισπεύδων 

ἐστίν· ἀπόστηθι καὶ µὴ ἐναντιοῦ τῷ κυρίῳ. 26 καὶ οὐκ ἀπέστρεψεν ἑαυτὸν Ιωσιας ἐπὶ τὸ ἅρµα αὐτοῦ, 

ἀλλὰ πολεµεῖν αὐτὸν ἐπιχειρεῖ οὐ προσέχων ῥήµασιν Ιερεµιου προφήτου ἐκ στόµατος κυρίου· 27 ἀλλὰ 

συνεστήσατο πρὸς αὐτὸν πόλεµον ἐν τῷ πεδίῳ Μαγεδδαους, καὶ κατέβησαν οἱ ἄρχοντες πρὸς τὸν 

βασιλέα Ιωσιαν. 28 καὶ εἶπεν ὁ βασιλεὺς τοῖς παισὶν αὐτοῦ Ἀποστήσατέ µε ἀπὸ τῆς µάχης, 

ἠσθένησα γὰρ λίαν. καὶ εὐθέως ἀπέστησαν αὐτὸν οἱ παῖδες αὐτοῦ ἀπὸ τῆς παρατάξεως, 29 καὶ ἀνέβη 

ἐπὶ τὸ ἅρµα τὸ δευτέριον αὐτοῦ· καὶ ἀποκατασταθεὶς εἰς Ιερουσαληµ µετήλλαξεν τὸν βίον αὐτοῦ καὶ 

ἐτάφη ἐν τῷ πατρικῷ τάφῳ. 30 καὶ ἐν ὅλῃ τῇ Ιουδαίᾳ ἐπένθησαν τὸν Ιωσιαν, καὶ ἐθρήνησεν 

Ιερεµιας ὁ προφήτης ὑπὲρ Ιωσιου, καὶ οἱ προκαθήµενοι σὺν γυναιξὶν ἐθρηνοῦσαν αὐτὸν ἕως τῆς ἡµέρας 

ταύτης, καὶ ἐξεδόθη τοῦτο γίνεσθαι αἰεὶ εἰς ἅπαν τὸ γένος Ισραηλ. 31 ταῦτα δὲ ἀναγέγραπται ἐν τῇ 

βύβλῳ τῶν ἱστορουµένων περὶ τῶν βασιλέων τῆς Ιουδαίας· καὶ τὸ καθ� ἓν πραχθὲν τῆς πράξεως 

Ιωσιου καὶ τῆς δόξης αὐτοῦ καὶ τῆς συνέσεως αὐτοῦ ἐν τῷ νόµῳ κυρίου, τά τε προπραχθέντα ὑπ� 

αὐτοῦ καὶ τὰ νῦν, ἱστόρηται ἐν τῷ βυβλίῳ τῶν βασιλέων Ισραηλ καὶ Ιουδα. 32 Καὶ ἀναλαβόντες οἱ 

ἐκ τοῦ ἔθνους τὸν Ιεχονιαν υἱὸν Ιωσιου ἀνέδειξαν βασιλέα ἀντὶ Ιωσιου τοῦ πατρὸς αὐτοῦ ὄντα ἐτῶν 

εἴκοσι τριῶν. 33 καὶ ἐβασίλευσεν ἐν Ιουδα καὶ Ιερουσαληµ µῆνας τρεῖς. καὶ ἀπεκατέστησεν αὐτὸν 

βασιλεὺς Αἰγύπτου βασιλεύειν ἐν Ιερουσαληµ 34 καὶ ἐζηµίωσεν τὸ ἔθνος ἀργυρίου ταλάντοις ἑκατὸν 

καὶ χρυσίου ταλάντῳ ἑνί. 35 καὶ ἀνέδειξεν ὁ βασιλεὺς Αἰγύπτου βασιλέα Ιωακιµ τὸν ἀδελφὸν αὐτοῦ, 

βασιλέα τῆς Ιουδαίας καὶ Ιερουσαληµ. 36 καὶ ἔδησεν Ιωακιµ τοὺς µεγιστᾶνας, Ζαριον δὲ τὸν 

ἀδελφὸν αὐτοῦ συλλαβὼν ἀνήγαγεν ἐξ Αἰγύπτου. 37 Ἐτῶν δὲ ἦν εἴκοσι πέντε Ιωακιµ, ὅτε 

ἐβασίλευσεν τῆς Ιουδαίας καὶ Ιερουσαληµ, καὶ ἐποίησεν τὸ πονηρὸν ἐνώπιον κυρίου. 38 ἐπ� αὐτὸν δὲ 

ἀνέβη Ναβουχοδονοσορ βασιλεὺς Βαβυλῶνος καὶ δήσας αὐτὸν ἐν χαλκείῳ δεσµῷ ἀπήγαγεν εἰς 

Βαβυλῶνα. 39 καὶ ἀπὸ τῶν ἱερῶν σκευῶν τοῦ κυρίου λαβὼν Ναβουχοδονοσορ καὶ ἀπενέγκας 

ἀπηρείσατο ἐν τῷ ναῷ αὐτοῦ ἐν Βαβυλῶνι. 40 τὰ δὲ ἱστορηθέντα περὶ αὐτοῦ καὶ τῆς αὐτοῦ 

ἀκαθαρσίας καὶ δυσσεβείας ἀναγέγραπται ἐν τῇ βίβλῳ τῶν χρόνων τῶν βασιλέων. 41 Καὶ 

ἐβασίλευσεν ἀντ αὐτοῦ Ιωακιµ ὁ υἱὸς αὐτοῦ· ὅτε γὰρ ἀνεδείχθη, ἦν ἐτῶν δέκα ὀκτώ, 42 βασιλεύει δὲ 

µῆνας τρεῖς καὶ ἡµέρας δέκα ἐν Ιερουσαληµ καὶ ἐποίησεν τὸ πονηρὸν ἔναντι κυρίου. 43 Καὶ µετ� 

ἐνιαυτὸν ἀποστείλας Ναβουχοδονοσορ µετήγαγεν αὐτὸν εἰς Βαβυλῶνα ἅµα τοῖς ἱεροῖς σκεύεσιν τοῦ 

κυρίου 44 καὶ ἀνέδειξε Σεδεκιαν βασιλέα τῆς Ιουδαίας καὶ Ιερουσαληµ, Σεδεκιαν ὄντα ἐτῶν εἴκοσι 

ἑνός, βασιλεύει δὲ ἔτη ἕνδεκα. 45 καὶ ἐποίησεν τὸ πονηρὸν ἐνώπιον κυρίου καὶ οὐκ ἐνετράπη ἀπὸ τῶν 

ῥηθέντων λόγων ὑπὸ Ιερεµιου τοῦ προφήτου ἐκ στόµατος τοῦ κυρίου. 46 καὶ ὁρκισθεὶς ἀπὸ τοῦ 

βασιλέως Ναβουχοδονοσορ τῷ ὀνόµατι τοῦ κυρίου ἐπιορκήσας ἀπέστη καὶ σκληρύνας αὐτοῦ τὸν 

τράχηλον καὶ τὴν καρδίαν αὐτοῦ παρέβη τὰ νόµιµα κυρίου θεοῦ Ισραηλ. 47 καὶ οἱ ἡγούµενοι δὲ τοῦ 

λαοῦ καὶ τῶν ἱερέων πολλὰ ἠσέβησαν καὶ ἠνόµησαν ὑπὲρ πάσας τὰς ἀκαθαρσίας πάντων τῶν ἐθνῶν 

καὶ ἐµίαναν τὸ ἱερὸν τοῦ κυρίου τὸ ἁγιαζόµενον ἐν Ιεροσολύµοις. 48 καὶ ἀπέστειλεν ὁ θεὸς τῶν 

πατέρων αὐτῶν διὰ τοῦ ἀγγέλου αὐτοῦ µετακαλέσαι αὐτούς, καθὸ ἐφείδετο αὐτῶν καὶ τοῦ 

σκηνώµατος αὐτοῦ. 49 αὐτοὶ δὲ ἐξεµυκτήρισαν ἐν τοῖς ἀγγέλοις αὐτοῦ, καὶ ᾗ ἡµέρᾳ ἐλάλησεν κύριος, 

ἦσαν ἐκπαίζοντες τοὺς προφήτας αὐτοῦ ἕως τοῦ θυµωθέντα αὐτὸν ἐπὶ τῷ ἔθνει αὐτοῦ διὰ τὰ 

δυσσεβήµατα προστάξαι ἀναβιβάσαι ἐπ� αὐτοὺς τοὺς βασιλεῖς τῶν Χαλδαίων. 50 οὗτοι ἀπέκτειναν 

τοὺς νεανίσκους αὐτῶν ἐν ῥοµφαίᾳ περικύκλῳ τοῦ ἁγίου αὐτῶν ἱεροῦ καὶ οὐκ ἐφείσαντο νεανίσκου καὶ 

παρθένου καὶ πρεσβύτου καὶ νεωτέρου, ἀλλὰ πάντας παρέδωκεν εἰς τὰς χεῖρας αὐτῶν. 51 καὶ πάντα 

τὰ ἱερὰ σκεύη τοῦ κυρίου τὰ µεγάλα καὶ τὰ µικρὰ καὶ τὰς κιβωτοὺς τοῦ κυρίου καὶ τὰς βασιλικὰς 

ἀποθήκας ἀναλαβόντες ἀπήνεγκαν εἰς Βαβυλῶνα. 52 καὶ ἐνεπύρισαν τὸν οἶκον τοῦ κυρίου καὶ ἔλυσαν 

τὰ τείχα Ιεροσολύµων καὶ τοὺς πύργους αὐτῶν ἐνεπύρισαν ἐν πυρὶ 53 καὶ συνετέλεσαν πάντα τὰ 

ἔνδοξα αὐτῆς ἀχρεῶσαι· καὶ τοὺς ἐπιλοίπους ἀπήγαγεν µετὰ ῥοµφαίας εἰς Βαβυλῶνα. 54 καὶ ἦσαν 

παῖδες αὐτῷ καὶ τοῖς υἱοῖς αὐτοῦ µέχρι τοῦ βασιλεῦσαι Πέρσας εἰς ἀναπλήρωσιν τοῦ ῥήµατος τοῦ 

κυρίου ἐν στόµατι Ιερεµιου 55 Ἕως τοῦ εὐδοκῆσαι τὴν γῆν τὰ σάββατα αὐτῆς, πάντα τὸν χρόνον τῆς 

ἐρηµώσεως αὐτῆς, σαββατιεῖ εἰς συµπλήρωσιν ἐτῶν ἑβδοµήκοντα.  

1Esdr 2:11Esdr 2:11Esdr 2:11Esdr 2:1    

Βασιλεύοντος Κύρου Περσῶν ἔτους πρώτου εἰς συντέλειαν ῥήµατος κυρίου ἐν στόµατι Ιερεµιου ἤγειρεν 

κύριος τὸ πνεῦµα Κύρου βασιλέως Περσῶν, καὶ ἐκήρυξεν ἐν ὅλῃ τῇ βασιλείᾳ αὐτοῦ καὶ ἅµα διὰ 

γραπτῶν λέγων 2 Τάδε λέγει ὁ βασιλεὺς Περσῶν Κῦρος Ἐµὲ ἀνέδειξεν βασιλέα τῆς οἰκουµένης ὁ 

κύριος τοῦ Ισραηλ, κύριος ὁ ὕψιστος, καὶ ἐσήµηνέν µοι οἰκοδοµῆσαι αὐτῷ οἶκον ἐν Ιερουσαληµ τῇ ἐν 

τῇ Ιουδαίᾳ. 3 εἴ τίς ἐστιν οὖν ὑµῶν ἐκ τοῦ ἔθνους αὐτοῦ, ἔστω ὁ κύριος αὐτοῦ µετ� αὐτοῦ, καὶ ἀναβὰς 

εἰς τὴν Ιερουσαληµ τὴν ἐν τῇ Ιουδαίᾳ οἰκοδοµείτω τὸν οἶκον τοῦ κυρίου τοῦ Ισραηλ [οὗτος ὁ κύριος ὁ 

κατασκηνώσας ἐν Ιερουσαληµ]. 4 ὅσοι οὖν κατὰ τόπους οἰκοῦσιν, βοηθείτωσαν αὐτῷ οἱ ἐν τῷ τόπῳ 

αὐτοῦ ἐν χρυσίῳ καὶ ἐν ἀργυρίῳ ἐν δόσεσιν µεθ� ἵππων καὶ κτηνῶν σὺν τοῖς ἄλλοις τοῖς κατ� εὐχὰς 

προστεθειµένοις εἰς τὸ ἱερὸν τοῦ κυρίου τὸ ἐν Ιερουσαληµ. � 5 καὶ καταστάντες οἱ ἀρχίφυλοι τῶν 

πατριῶν τῆς Ιουδα καὶ Βενιαµιν φυλῆς καὶ οἱ ἱερεῖς καὶ οἱ Λευῖται καὶ πάντων ὧν ἤγειρεν κύριος τὸ 

πνεῦµα ἀναβῆναι οἰκοδοµῆσαι οἶκον τῷ κυρίῳ τὸν ἐν Ιερουσαληµ, 6 καὶ οἱ περικύκλῳ αὐτῶν 

ἐβοήθησαν ἐν πᾶσιν, ἀργυρίῳ καὶ χρυσίῳ, ἵπποις καὶ κτήνεσιν καὶ εὐχαῖς ὡς πλείσταις πολλῶν, ὧν ὁ 

νοῦς ἠγέρθη. 7 καὶ ὁ βασιλεὺς Κῦρος ἐξήνεγκεν τὰ ἱερὰ σκεύη τοῦ κυρίου, ἃ µετήγαγεν 

Ναβουχοδονοσορ ἐξ Ιερουσαληµ καὶ ἀπηρείσατο αὐτὰ ἐν τῷ ἑαυτοῦ εἰδωλίῳ· 8 ἐξενέγκας δὲ αὐτὰ 

Κῦρος ὁ βασιλεὺς Περσῶν παρέδωκεν αὐτὰ Μιθριδάτῃ τῷ ἑαυτοῦ γαζοφύλακι, διὰ δὲ τούτου 

παρεδόθησαν Σαναβασσάρῳ προστάτῃ τῆς Ιουδαίας. 9 ὁ δὲ τούτων ἀριθµὸς ἦν· σπονδεῖα χρυσᾶ 

χίλια, σπονδεῖα ἀργυρᾶ χίλια, θυίσκαι ἀργυραῖ εἴκοσι ἐννέα, 10 φιάλαι χρυσαῖ τριάκοντα, ἀργυραῖ 

δισχίλιαι τετρακόσιαι δέκα καὶ ἄλλα σκεύη χίλια. 11 τὰ δὲ πάντα σκεύη διεκοµίσθη, χρυσᾶ καὶ 

ἀργυρᾶ, πεντακισχίλια τετρακόσια ἑξήκοντα ἐννέα, ἀνηνέχθη δὲ ὑπὸ Σαναβασσάρου ἅµα τοῖς ἐκ τῆς 

αἰχµαλωσίας ἐκ Βαβυλῶνος εἰς Ιεροσόλυµα. 12 Ἐν δὲ τοῖς ἐπὶ Ἀρταξέρξου τοῦ Περσῶν βασιλέως 

χρόνοις κατέγραψεν αὐτῷ κατὰ τῶν κατοικούντων ἐν τῇ Ιουδαίᾳ καὶ Ιερουσαληµ Βεσλεµος καὶ 

Μιθραδάτης καὶ Ταβελλιος καὶ Ραουµος καὶ Βεελτέεµος καὶ Σαµσαῖος ὁ γραµµατεὺς καὶ οἱ λοιποὶ οἱ 

τούτοις συντασσόµενοι, οἰκοῦντες δὲ ἐν Σαµαρείᾳ καὶ τοῖς ἄλλοις τόποις, τὴν ὑπογεγραµµένην 

ἐπιστολήν 13 Βασιλεῖ Ἀρταξέρξῃ κυρίῳ οἱ παῖδές σου Ραουµος ὁ τὰ προσπίπτοντα καὶ Σαµσαῖος ὁ 

γραµµατεὺς καὶ οἱ ἐπίλοιποι τῆς βουλῆς αὐτῶν κριταὶ οἱ ἐν Κοίλῃ Συρίᾳ καὶ Φοινίκῃ· 14 καὶ νῦν 

γνωστὸν ἔστω τῷ κυρίῳ βασιλεῖ διότι οἱ Ιουδαῖοι ἀναβάντες παρ� ὑµῶν πρὸς ἡµᾶς, ἐλθόντες εἰς 

Ιερουσαληµ, τὴν πόλιν τὴν ἀποστάτιν καὶ πονηρὰν οἰκοδοµοῦσιν, τάς τε ἀγορὰς αὐτῆς καὶ τὰ τείχη 

θεραπεύουσιν καὶ ναὸν ὑποβάλλονται. 15 ἐὰν οὖν ἡ πόλις αὕτη οἰκοδοµηθῇ καὶ τὰ τείχη συντελεσθῇ, 

φορολογίαν οὐ µὴ ὑποµείνωσιν δοῦναι, ἀλλὰ καὶ βασιλεῦσιν ἀντιστήσονται. 16 καὶ ἐπεὶ ἐνεργεῖται τὰ 

κατὰ τὸν ναόν, καλῶς ἔχειν ὑπολαµβάνοµεν µὴ ὑπεριδεῖν τὸ τοιοῦτο, ἀλλὰ προσφωνῆσαι τῷ κυρίῳ 

βασιλεῖ, ὅπως, ἂν φαίνηταί σοι, ἐπισκεφθῇ ἐν τοῖς ἀπὸ τῶν πατέρων σου βιβλίοις· 17 καὶ εὑρήσεις ἐν 

τοῖς ὑποµνηµατισµοῖς τὰ γεγραµµένα περὶ τούτων καὶ γνώσῃ ὅτι ἡ πόλις ἦν ἐκείνη ἀποστάτις καὶ 

βασιλεῖς καὶ πόλεις ἐνοχλοῦσα καὶ οἱ Ιουδαῖοι ἀποστάται καὶ πολιορκίας συνιστάµενοι ἐν αὐτῇ ἔτι ἐξ 

αἰῶνος, δι� ἣν αἰτίαν καὶ ἡ πόλις αὕτη ἠρηµώθη. 18 νῦν οὖν ὑποδείκνυµέν σοι, κύριε βασιλεῦ, διότι, 

ἐὰν ἡ πόλις αὕτη οἰκοδοµηθῇ καὶ τὰ ταύτης τείχη ἀνασταθῇ, κάθοδός σοι οὐκέτι ἔσται εἰς Κοίλην 

Συρίαν καὶ Φοινίκην. � 19 τότε ἀντέγραψεν ὁ βασιλεὺς Ραούµῳ τῷ γράφοντι τὰ προσπίπτοντα καὶ 

Βεελτεέµῳ καὶ Σαµσαίῳ γραµµατεῖ καὶ τοῖς λοιποῖς τοῖς συντασσοµένοις καὶ οἰκοῦσιν ἐν τῇ 

Σαµαρείᾳ καὶ Συρίᾳ καὶ Φοινίκῃ τὰ ὑπογεγραµµένα 20 Ἀνέγνων τὴν ἐπιστολήν, ἣν πεπόµφατε πρός 

µε. 21 ἐπέταξα οὖν ἐπισκέψασθαι, καὶ εὑρέθη ὅτι ἐστὶν ἡ πόλις ἐκείνη ἐξ αἰῶνος βασιλεῦσιν 

ἀντιπαρατάσσουσα καὶ οἱ ἄνθρωποι ἀποστάσεις καὶ πολέµους ἐν αὐτῇ συντελοῦντες 22 καὶ βασιλεῖς 

ἰσχυροὶ καὶ σκληροὶ ἦσαν ἐν Ιερουσαληµ κυριεύοντες καὶ φορολογοῦντες Κοίλην Συρίαν καὶ Φοινίκην. 

23 νῦν οὖν ἐπέταξα ἀποκωλῦσαι τοὺς ἀνθρώπους ἐκείνους τοῦ οἰκοδοµῆσαι τὴν πόλιν 24 καὶ 

προνοηθῆναι ὅπως µηθὲν παρὰ ταῦτα γένηται καὶ µὴ προβῇ ἐπὶ πλεῖον τὰ τῆς κακίας εἰς τὸ βασιλεῖς 

ἐνοχλῆσαι. � 25 τότε ἀναγνωσθέντων τῶν παρὰ τοῦ βασιλέως Ἀρταξέρξου γραφέντων ὁ Ραουµος καὶ 

Σαµσαῖος ὁ γραµµατεὺς καὶ οἱ τούτοις συντασσόµενοι ἀναζεύξαντες κατὰ σπουδὴν εἰς Ιερουσαληµ 

µεθ� ἵππου καὶ ὄχλου παρατάξεως ἤρξαντο κωλύειν τοὺς οἰκοδοµοῦντας. 26 καὶ ἤργει ἡ οἰκοδοµὴ τοῦ 

ἱεροῦ τοῦ ἐν Ιερουσαληµ µέχρι τοῦ δευτέρου ἔτους τῆς βασιλείας ∆αρείου τοῦ Περσῶν βασιλέως.  

1Esdr 3:11Esdr 3:11Esdr 3:11Esdr 3:1    

Καὶ βασιλεὺς ∆αρεῖος ἐποίησεν δοχὴν µεγάλην πᾶσιν τοῖς ὑπ� αὐτὸν καὶ πᾶσιν τοῖς οἰκογενέσιν αὐτοῦ 

καὶ πᾶσιν τοῖς µεγιστᾶσιν τῆς Μηδίας καὶ τῆς Περσίδος 2 καὶ πᾶσιν τοῖς σατράπαις καὶ στρατηγοῖς 

καὶ τοπάρχαις τοῖς ὑπ� αὐτὸν ἀπὸ τῆς Ἰνδικῆς µέχρι τῆς Αἰθιοπίας ἐν ταῖς ἑκατὸν εἴκοσι ἑπτὰ 

σατραπείαις. 3 καὶ ἐφάγοσαν καὶ ἐπίοσαν καὶ ἐµπλησθέντες ἀνέλυσαν, ὁ δὲ ∆αρεῖος ὁ βασιλεὺς 

ἀνέλυσεν εἰς τὸν κοιτῶνα καὶ ἐκοιµήθη καὶ ἔξυπνος ἐγένετο. 4 τότε οἱ τρεῖς νεανίσκοι οἱ 

σωµατοφύλακες οἱ φυλύσσοντες τὸ σῶµα τοῦ βασιλέως εἶπαν ἕτερος πρὸς τὸν ἕτερον 5 Εἴπωµεν 

ἕκαστος ἡµῶν ἕνα λόγον, ὃς ὑπερισχύσει· καὶ οὗ ἂν φανῇ τὸ ῥῆµα αὐτοῦ σοφώτερον τοῦ ἑτέρου, δώσει 

αὐτῷ ∆αρεῖος ὁ βασιλεὺς δωρεὰς µεγάλας καὶ ἐπινίκια µεγάλα 6 καὶ πορφύραν περιβαλέσθαι καὶ ἐν 

χρυσώµασιν πίνειν καὶ ἐπὶ χρυσῷ καθεύδειν καὶ ἅρµα χρυσοχάλινον καὶ κίδαριν βυσσίνην καὶ 

µανιάκην περὶ τὸν τράχηλον, 7 καὶ δεύτερος καθιεῖται ∆αρείου διὰ τὴν σοφίαν αὐτοῦ καὶ συγγενὴς 

∆αρείου κληθήσεται. 8 καὶ τότε γράψαντες ἕκαστος τὸν ἑαυτοῦ λόγον ἐσφραγίσαντο καὶ ἔθηκαν ὑπὸ 

τὸ προσκεφάλαιον ∆αρείου τοῦ βασιλέως καὶ εἶπαν 9 Ὅταν ἐγερθῇ ὁ βασιλεύς, δώσουσιν αὐτῷ τὸ 

γράµµα, καὶ ὃν ἂν κρίνῃ ὁ βασιλεὺς καὶ οἱ τρεῖς µεγιστᾶνες τῆς Περσίδος ὅτι ὁ λόγος αὐτοῦ 

σοφώτερος, αὐτῷ δοθήσεται τὸ νῖκος καθὼς γέγραπται. 10 ὁ εἷς ἔγραψεν Ὑπερισχύει ὁ οἶνος. 11 ὁ 

ἕτερος ἔγραψεν Ὑπερισχύει ὁ βασιλεύς. 12 ὁ τρίτος ἔγραψεν Ὑπερισχύουσιν αἱ γυναῖκες, ὑπὲρ δὲ 

πάντα νικᾷ ἡ ἀλήθεια. 13 καὶ ὅτε ἐξηγέρθη ὁ βασιλεύς, λαβόντες τὸ γράµµα ἔδωκαν αὐτῷ, καὶ 

ἀνέγνω. 14 καὶ ἐξαποστείλας ἐκάλεσεν πάντας τοὺς µεγιστᾶνας τῆς Περσίδος καὶ τῆς Μηδίας καὶ 

σατράπας καὶ στρατηγοὺς καὶ τοπάρχας καὶ ὑπάτους καὶ ἐκάθισεν ἐν τῷ χρηµατιστηρίῳ, καὶ 

ἀνεγνώσθη τὸ γράµµα ἐνώπιον αὐτῶν. 15 καὶ εἶπεν Καλέσατε τοὺς νεανίσκους, καὶ αὐτοὶ δηλώσουσιν 

τοὺς λόγους αὐτῶν· καὶ ἐκλήθησαν καὶ εἰσήλθοσαν. 16 καὶ εἶπαν αὐτοῖς Ἀπαγγείλατε ἡµῖν περὶ τῶν 

γεγραµµένων. 17 Καὶ ἤρξατο ὁ πρῶτος ὁ εἴπας περὶ τῆς ἰσχύος τοῦ οἴνου καὶ ἔφη οὕτως 18 Ἄνδρες, 

πῶς ὑπερισχύει ὁ οἶνος; πάντας τοὺς ἀνθρώπους τοὺς πίνοντας αὐτὸν πλανᾷ τὴν διάνοιαν. 19 τοῦ τε 

βασιλέως καὶ τοῦ ὀρφανοῦ ποιεῖ τὴν διάνοιαν µίαν, τήν τε τοῦ οἰκέτου καὶ τὴν τοῦ ἐλευθέρου, τήν τε 

τοῦ πένητος καὶ τὴν τοῦ πλουσίου. 20 καὶ πᾶσαν διάνοιαν µεταστρέφει εἰς εὐωχίαν καὶ εὐφροσύνην 

καὶ οὐ µέµνηται πᾶσαν λύπην καὶ πᾶν ὀφείληµα. 21 καὶ πάσας καρδίας ποιεῖ πλουσίας καὶ οὐ 

µέµνηται βασιλέα οὐδὲ σατράπην καὶ πάντα διὰ ταλάντων ποιεῖ λαλεῖν. 22 καὶ οὐ µέµνηται, ὅταν 

πίνωσιν, φιλιάζειν φίλοις καὶ ἀδελφοῖς, καὶ µετ� οὐ πολὺ σπῶνται µαχαίρας· 23 καὶ ὅταν ἀπὸ τοῦ 

οἴνου γενηθῶσιν, οὐ µέµνηται ἃ ἔπραξαν. 24 ὦ ἄνδρες, οὐχ ὑπερισχύει ὁ οἶνος, ὅτι οὕτως ἀναγκάζει 

ποιεῖν; καὶ ἐσίγησεν οὕτως εἴπας.  

1Esdr 4:11Esdr 4:11Esdr 4:11Esdr 4:1    

Καὶ ἤρξατο ὁ δεύτερος λαλεῖν ὁ εἴπας περὶ τῆς ἰσχύος τοῦ βασιλέως 2 Ὦ ἄνδρες, οὐχ ὑπερισχύουσιν οἱ 

ἄνθρωποι τὴν γῆν καὶ τὴν θάλασσαν κατακρατοῦντες καὶ πάντα τὰ ἐν αὐτοῖς; 3 ὁ δὲ βασιλεὺς 

ὑπερισχύει καὶ κυριεύει αὐτῶν καὶ δεσπόζει αὐτῶν, καὶ πᾶν, ὃ ἐὰν εἴπῃ αὐτοῖς, ἐνακούουσιν. 4 ἐὰν 

εἴπῃ αὐτοῖς ποιῆσαι πόλεµον ἕτερος πρὸς τὸν ἕτερον, ποιοῦσιν· ἐὰν δὲ ἐξαποστείλῃ αὐτοὺς πρὸς τοὺς 

πολεµίους, βαδίζουσιν καὶ κατεργάζονται τὰ ὄρη καὶ τὰ τείχη καὶ τοὺς πύργους. 5 φονεύουσιν καὶ 

φονεύονται καὶ τὸν λόγον τοῦ βασιλέως οὐ παραβαίνουσιν· ἐὰν δὲ νικήσωσιν, τῷ βασιλεῖ κοµίζουσιν 

πάντα, καὶ ὅσα ἐὰν προνοµεύσωσιν, καὶ τὰ ἄλλα πάντα. 6 καὶ ὅσοι οὐ στρατεύονται οὐδὲ πολεµοῦσιν, 

ἀλλὰ γεωργοῦσιν τὴν γῆν, πάλιν ὅταν σπείρωσι, θερίσαντες ἀναφέρουσιν τῷ βασιλεῖ· καὶ ἕτερος τὸν 

ἕτερον ἀναγκάζοντες ἀναφέρουσι τοὺς φόρους τῷ βασιλεῖ. 7 καὶ αὐτὸς εἷς µόνος ἐστίν· ἐὰν εἴπῃ 

ἀποκτεῖναι, ἀποκτέννουσιν· εἶπεν ἀφεῖναι, ἀφίουσιν· 8 εἶπε πατάξαι, τύπτουσιν· εἶπεν ἐρηµῶσαι, 

ἐρηµοῦσιν· εἶπεν οἰκοδοµῆσαι, οἰκοδοµοῦσιν· 9 εἶπεν ἐκκόψαι, ἐκκόπτουσιν· εἶπεν φυτεῦσαι, φυτεύουσιν. 

10 καὶ πᾶς ὁ λαὸς αὐτοῦ καὶ αἱ δυνάµεις αὐτοῦ ἐνακούουσιν. 11 πρὸς δὲ τούτοις αὐτὸς ἀνάκειται, 

ἐσθίει καὶ πίνει καὶ καθεύδει, αὐτοὶ δὲ τηροῦσιν κύκλῳ περὶ αὐτὸν καὶ οὐ δύνανται ἕκαστος ἀπελθεῖν 

καὶ ποιεῖν τὰ ἔργα αὐτοῦ οὐδὲ παρακούουσιν αὐτοῦ. 12 ὦ ἄνδρες, πῶς οὐχ ὑπερισχύει ὁ βασιλεύς, ὅτι 

οὕτως ἐπακουστός ἐστιν; καὶ ἐσίγησεν. 13 Ὁ δὲ τρίτος ὁ εἴπας περὶ τῶν γυναικῶν καὶ τῆς ἀληθείας 

� οὗτός ἐστιν Ζοροβαβελ � ἤρξατο λαλεῖν 14 Ἄνδρες, οὐ µέγας ὁ βασιλεὺς καὶ πολλοὶ οἱ ἄνθρωποι 

καὶ ὁ οἶνος ἰσχύει; τίς οὖν ὁ δεσπόζων αὐτῶν ἢ τίς ὁ κυριεύων αὐτῶν; οὐχ αἱ γυναῖκες; 15 αἱ γυναῖκες 

ἐγέννησαν τὸν βασιλέα καὶ πάντα τὸν λαόν, ὃς κυριεύει τῆς θαλάσσης καὶ τῆς γῆς· 16 καὶ ἐξ αὐτῶν 

ἐγένοντο, καὶ αὗται ἐξέθρεψαν αὐτοὺς τοὺς φυτεύοντας τοὺς ἀµπελῶνας, ἐξ ὧν ὁ οἶνος γίνεται. 17 καὶ 



 

 

- 6 - 

αὗται ποιοῦσιν τὰς στολὰς τῶν ἀνθρώπων, καὶ αὗται ποιοῦσιν δόξαν τοῖς ἀνθρώποις, καὶ οὐ δύνανται 

οἱ ἄνθρωποι εἶναι χωρὶς τῶν γυναικῶν. 18 ἐὰν δὲ συναγάγωσιν χρυσίον καὶ ἀργύριον καὶ πᾶν πρᾶγµα 

ὡραῖον καὶ ἴδωσιν γυναῖκα µίαν καλὴν τῷ εἴδει καὶ τῷ κάλλει, 19 καὶ ταῦτα πάντα ἀφέντες εἰς 

αὐτὴν ἐγκέχηναν καὶ χάσκοντες τὸ στόµα θεωροῦσιν αὐτήν, καὶ πάντες αὐτὴν αἱρετίζουσιν µᾶλλον ἢ 

τὸ χρυσίον καὶ τὸ ἀργύριον καὶ πᾶν πρᾶγµα ὡραῖον. 20 ἄνθρωπος τὸν ἑαυτοῦ πατέρα ἐγκαταλείπει, ὃς 

ἐξέθρεψεν αὐτόν, καὶ τὴν ἰδίαν χώραν καὶ πρὸς τὴν ἰδίαν γυναῖκα κολλᾶται· 21 καὶ µετὰ τῆς 

γυναικὸς ἀφίησι τὴν ψυχὴν καὶ οὔτε τὸν πατέρα µέµνηται οὔτε τὴν µητέρα οὔτε τὴν χώραν. 22 καὶ 

ἐντεῦθεν δεῖ ὑµᾶς γνῶναι ὅτι αἱ γυναῖκες κυριεύουσιν ὑµῶν· οὐχὶ πονεῖτε καὶ µοχθεῖτε καὶ πάντα ταῖς 

γυναιξὶν δίδοτε καὶ φέρετε; 23 καὶ λαµβάνει ἄνθρωπος τὴν ῥοµφαίαν αὐτοῦ καὶ ἐκπορεύεται ἐξοδεύειν 

καὶ λῃστεύειν καὶ κλέπτειν καὶ εἰς τὴν θάλασσαν πλεῖν καὶ ποταµούς· 24 καὶ τὸν λέοντα θεωρεῖ καὶ 

ἐν σκότει βαδίζει, καὶ ὅταν κλέψῃ καὶ ἁρπάσῃ καὶ λωποδυτήσῃ, τῇ ἐρωµένῃ ἀποφέρει. 25 καὶ πλεῖον 

ἀγαπᾷ ἄνθρωπος τὴν ἰδίαν γυναῖκα µᾶλλον ἢ τὸν πατέρα καὶ τὴν µητέρα· 26 καὶ πολλοὶ 

ἀπενοήθησαν ταῖς ἰδίαις διανοίαις διὰ τὰς γυναῖκας καὶ δοῦλοι ἐγένοντο δι� αὐτάς, 27 καὶ πολλοὶ 

ἀπώλοντο καὶ ἐσφάλησαν καὶ ἡµάρτοσαν διὰ τὰς γυναῖκας. 28 καὶ νῦν οὐ πιστεύετέ µοι; οὐχὶ µέγας 

ὁ βασιλεὺς τῇ ἐξουσίᾳ αὐτοῦ; οὐχὶ πᾶσαι αἱ χῶραι εὐλαβοῦνται ἅψασθαι αὐτοῦ; 29 ἐθεώρουν αὐτὸν 

καὶ Ἀπάµην τὴν θυγατέρα Βαρτάκου τοῦ θαυµαστοῦ τὴν παλλακὴν τοῦ βασιλέως καθηµένην ἐν 

δεξιᾷ τοῦ βασιλέως 30 καὶ ἀφαιροῦσαν τὸ διάδηµα ἀπὸ τῆς κεφαλῆς τοῦ βασιλέως καὶ ἐπιτιθοῦσαν 

ἑαυτῇ καὶ ἐρράπιζεν τὸν βασιλέα τῇ ἀριστερᾷ. 31 καὶ πρὸς τούτοις ὁ βασιλεὺς χάσκων τὸ στόµα 

ἐθεώρει αὐτήν· καὶ ἐὰν προσγελάσῃ αὐτῷ, γελᾷ· ἐὰν δὲ πικρανθῇ ἐπ� αὐτόν, κολακεύει αὐτήν, ὅπως 

διαλλαγῇ αὐτῷ. 32 ὦ ἄνδρες, πῶς οὐχὶ ἰσχυραὶ αἱ γυναῖκες, ὅτι οὕτως πράσσουσιν; 33 καὶ τότε ὁ 

βασιλεὺς καὶ οἱ µεγιστᾶνες ἐνέβλεπον ἕτερος πρὸς τὸν ἕτερον. � 34 καὶ ἤρξατο λαλεῖν περὶ τῆς 

ἀληθείας Ἄνδρες, οὐχὶ ἰσχυραὶ αἱ γυναῖκες; µεγάλη ἡ γῆ, καὶ ὑψηλὸς ὁ οὐρανός, καὶ ταχὺς τῷ δρόµῳ 

ὁ ἥλιος, ὅτι στρέφεται ἐν τῷ κύκλῳ τοῦ οὐρανοῦ καὶ πάλιν ἀποτρέχει εἰς τὸν ἑαυτοῦ τόπον ἐν µιᾷ 

ἡµέρᾳ. 35 οὐχὶ µέγας ὃς ταῦτα ποιεῖ; καὶ ἡ ἀλήθεια µεγάλη καὶ ἰσχυροτέρα παρὰ πάντα. 36 πᾶσα ἡ 

γῆ τὴν ἀλήθειαν καλεῖ, καὶ ὁ οὐρανὸς αὐτὴν εὐλογεῖ, καὶ πάντα τὰ ἔργα σείεται καὶ τρέµει, καὶ οὐκ 

ἔστιν µετ� αὐτοῦ ἄδικον οὐθέν. 37 ἄδικος ὁ οἶνος, ἄδικος ὁ βασιλεύς, ἄδικοι αἱ γυναῖκες, ἄδικοι πάντες 

οἱ υἱοὶ τῶν ἀνθρώπων, καὶ ἄδικα πάντα τὰ ἔργα αὐτῶν, πάντα τὰ τοιαῦτα· καὶ οὐκ ἔστιν ἐν αὐτοῖς 

ἀλήθεια, καὶ ἐν τῇ ἀδικίᾳ αὐτῶν ἀπολοῦνται. 38 ἡ δὲ ἀλήθεια µένει καὶ ἰσχύει εἰς τὸν αἰῶνα καὶ ζῇ 

καὶ κρατεῖ εἰς τὸν αἰῶνα τοῦ αἰῶνος. 39 καὶ οὐκ ἔστιν παρ� αὐτῇ λαµβάνειν πρόσωπα οὐδὲ διάφορα, 

ἀλλὰ τὰ δίκαια ποιεῖ ἀπὸ πάντων τῶν ἀδίκων καὶ πονηρῶν· καὶ πάντες εὐδοκοῦσι τοῖς ἔργοις αὐτῆς, 

καὶ οὐκ ἔστιν ἐν τῇ κρίσει αὐτῆς οὐθὲν ἄδικον. 40 καὶ αὐτῇ ἡ ἰσχὺς καὶ τὸ βασίλειον καὶ ἡ ἐξουσία 

καὶ ἡ µεγαλειότης τῶν πάντων αἰώνων. εὐλογητὸς ὁ θεὸς τῆς ἀληθείας. 41 καὶ ἐσιώπησεν τοῦ 

λαλεῖν· καὶ πᾶς ὁ λαὸς τότε ἐφώνησεν, καὶ τότε εἶπον Μεγάλη ἡ ἀλήθεια καὶ ὑπερισχύει. 42 Τότε ὁ 

βασιλεὺς εἶπεν αὐτῷ Αἴτησαι ὃ θέλεις πλείω τῶν γεγραµµένων, καὶ δώσοµέν σοι, ὃν τρόπον εὑρέθης 

σοφώτερος· καὶ ἐχόµενός µου καθήσῃ καὶ συγγενής µου κληθήσῃ. 43 τότε εἶπεν τῷ βασιλεῖ 

Μνήσθητι τὴν εὐχήν, ἣν ηὔξω οἰκοδοµῆσαι τὴν Ιερουσαληµ ἐν τῇ ἡµέρᾳ, ᾗ τὸ βασίλειόν σου 

παρέλαβες, 44 καὶ πάντα τὰ σκεύη τὰ ληµφθέντα ἐξ Ιερουσαληµ ἐκπέµψαι, ἃ ἐξεχώρισεν Κῦρος, ὅτε 

ηὔξατο ἐκκόψαι Βαβυλῶνα, καὶ ηὔξατο ἐξαποστεῖλαι ἐκεῖ. 45 καὶ σὺ εὔξω οἰκοδοµῆσαι τὸν ναόν, ὃν 

ἐνεπύρισαν οἱ Ιδουµαῖοι, ὅτε ἠρηµώθη ἡ Ιουδαία ὑπὸ τῶν Χαλδαίων. 46 καὶ νῦν τοῦτό ἐστιν, ὅ σε 

ἀξιῶ, κύριε βασιλεῦ, καὶ ὃ αἰτοῦµαί σε, καὶ αὕτη ἐστὶν ἡ µεγαλωσύνη ἡ παρὰ σοῦ· δέοµαι οὖν ἵνα 

ποιήσῃς τὴν εὐχήν, ἣν ηὔξω τῷ βασιλεῖ τοῦ οὐρανοῦ ποιῆσαι ἐκ στόµατός σου. � 47 τότε ἀναστὰς 

∆αρεῖος ὁ βασιλεὺς κατεφίλησεν αὐτὸν καὶ ἔγραψεν αὐτῷ τὰς ἐπιστολὰς πρὸς πάντας τοὺς οἰκονόµους 

καὶ τοπάρχας καὶ στρατηγοὺς καὶ σατράπας, ἵνα προπέµψωσιν αὐτὸν καὶ τοὺς µετ� αὐτοῦ πάντας 

ἀναβαίνοντας οἰκοδοµῆσαι τὴν Ιερουσαληµ. 48 καὶ πᾶσι τοῖς τοπάρχαις ἐν Κοίλῃ Συρίᾳ καὶ Φοινίκῃ 

καὶ τοῖς ἐν τῷ Λιβάνῳ ἔγραψεν ἐπιστολὰς µεταφέρειν ξύλα κέδρινα ἀπὸ τοῦ Λιβάνου εἰς Ιερουσαληµ 

καὶ ὅπως οἰκοδοµήσωσιν µετ� αὐτοῦ τὴν πόλιν. 49 καὶ ἔγραψεν πᾶσι τοῖς Ιουδαίοις τοῖς ἀναβαίνουσιν 

ἀπὸ τῆς βασιλείας εἰς τὴν Ιουδαίαν ὑπὲρ τῆς ἐλευθερίας, πάντα δυνατὸν καὶ σατράπην καὶ τοπάρχην 

καὶ οἰκονόµον µὴ ἐπελεύσεσθαι ἐπὶ τὰς θύρας αὐτῶν, 50 καὶ πᾶσαν τὴν χώραν, ἣν κρατήσουσιν, 

ἀφορολόγητον αὐτοῖς ὑπάρχειν, καὶ ἵνα οἱ Ιδουµαῖοι ἀφιῶσι τὰς κώµας ἃς διακρατοῦσιν τῶν Ιουδαίων, 

51 καὶ εἰς τὴν οἰκοδοµὴν τοῦ ἱεροῦ δοθῆναι κατ� ἐνιαυτὸν τάλαντα εἴκοσι µέχρι τοῦ οἰκοδοµηθῆναι, 52 

καὶ ἐπὶ τὸ θυσιαστήριον ὁλοκαυτώµατα καρποῦσθαι καθ� ἡµέραν, καθὰ ἔχουσιν ἐντολὴν ἑπτακαίδεκα 

προσφέρειν, ἄλλα τάλαντα δέκα κατ� ἐνιαυτόν, 53 καὶ πᾶσιν τοῖς προσβαίνουσιν ἀπὸ τῆς Βαβυλωνίας 

κτίσαι τὴν πόλιν ὑπάρχειν τὴν ἐλευθερίαν, αὐτοῖς τε καὶ τοῖς τέκνοις αὐτῶν καὶ πᾶσι τοῖς ἱερεῦσι τοῖς 

προσβαίνουσιν. 54 ἔγραψεν δὲ καὶ τὴν χορηγίαν καὶ τὴν ἱερατικὴν στολήν, ἐν τίνι λατρεύουσιν ἐν 

αὐτῇ. 55 καὶ τοῖς Λευίταις ἔγραψεν δοῦναι τὴν χορηγίαν ἕως ἧς ἡµέρας ἐπιτελεσθῇ ὁ οἶκος καὶ 

Ιερουσαληµ οἰκοδοµηθῆναι, 56 καὶ πᾶσι τοῖς φρουροῦσι τὴν πόλιν, ἔγραψε δοῦναι αὐτοῖς κλήρους καὶ 

ὀψώνια. 57 καὶ ἐξαπέστειλεν πάντα τὰ σκεύη, ἃ ἐξεχώρισεν Κῦρος ἀπὸ Βαβυλῶνος· καὶ πάντα, ὅσα 

εἶπεν Κῦρος ποιῆσαι, καὶ αὐτὸς ἐπέταξεν ποιῆσαι καὶ ἐξαποστεῖλαι εἰς Ιερουσαληµ. 58 Καὶ ὅτε 

ἐξῆλθεν ὁ νεανίσκος, ἄρας τὸ πρόσωπον εἰς τὸν οὐρανὸν ἐναντίον Ιερουσαληµ εὐλόγησεν τῷ βασιλεῖ 

τοῦ οὐρανοῦ λέγων 59 Παρὰ σοῦ ἡ νίκη, καὶ παρὰ σοῦ ἡ σοφία, καὶ σὴ ἡ δόξα, καὶ ἐγὼ σὸς οἰκέτης. 

60 εὐλογητὸς εἶ, ὃς ἔδωκάς µοι σοφίαν· καὶ σοὶ ὁµολογῶ, δέσποτα τῶν πατέρων. 61 καὶ ἔλαβεν τὰς 

ἐπιστολὰς καὶ ἐξῆλθεν εἰς Βαβυλῶνα καὶ ἀπήγγειλεν τοῖς ἀδελφοῖς αὐτοῦ πᾶσιν. 62 καὶ εὐλόγησαν 

τὸν θεὸν τῶν πατέρων αὐτῶν, ὅτι ἔδωκεν αὐτοῖς ἄνεσιν καὶ ἄφεσιν 63 ἀναβῆναι καὶ οἰκοδοµῆσαι 

Ιερουσαληµ καὶ τὸ ἱερόν, οὗ ὠνοµάσθη τὸ ὄνοµα αὐτοῦ ἐπ� αὐτῷ, καὶ ἐκωθωνίζοντο µετὰ µουσικῶν 

καὶ χαρᾶς ἡµέρας ἑπτά.  

1Esdr 5:11Esdr 5:11Esdr 5:11Esdr 5:1    

Μετὰ δὲ ταῦτα ἐξελέγησαν ἀναβῆναι ἀρχηγοὶ οἴκου πατριῶν κατὰ φυλὰς αὐτῶν καὶ αἱ γυναῖκες 

αὐτῶν καὶ οἱ υἱοὶ καὶ αἱ θυγατέρες καὶ οἱ παῖδες αὐτῶν καὶ αἱ παιδίσκαι καὶ τὰ κτήνη αὐτῶν. 2 καὶ 

∆αρεῖος συναπέστειλεν µετ� αὐτῶν ἱππεῖς χιλίους ἕως τοῦ ἀποκαταστῆσαι αὐτοὺς εἰς Ιερουσαληµ 

µετ� εἰρήνης καὶ µετὰ µουσικῶν, τυµπάνων καὶ αὐλῶν· 3 καὶ πάντες οἱ ἀδελφοὶ αὐτῶν παίζοντες, καὶ 

ἐποίησεν αὐτοὺς συναναβῆναι µετ� ἐκείνων. 4 Καὶ ταῦτα τὰ ὀνόµατα τῶν ἀνδρῶν τῶν ἀναβαινόντων 

κατὰ πατριὰς αὐτῶν εἰς τὰς φυλὰς ἐπὶ τὴν µεριδαρχίαν αὐτῶν. 5 οἱ ἱερεῖς υἱοὶ Φινεες υἱοῦ Ααρων· 

Ἰησοῦς ὁ τοῦ Ιωσεδεκ τοῦ Σαραιου καὶ Ιωακιµ ὁ τοῦ Ζοροβαβελ τοῦ Σαλαθιηλ ἐκ τοῦ οἴκου τοῦ 

∆αυιδ ἐκ τῆς γενεᾶς Φαρες, φυλῆς δὲ Ιουδα, 6 ὃς ἐλάλησεν ἐπὶ ∆αρείου τοῦ βασιλέως Περσῶν 

λόγους σοφοὺς ἐν τῷ δευτέρῳ ἔτει τῆς βασιλείας αὐτοῦ µηνὶ Νισαν τοῦ πρώτου µηνός. � 7 εἰσὶν δὲ 

οὗτοι ἐκ τῆς Ιουδαίας οἱ ἀναβάντες ἐκ τῆς αἰχµαλωσίας τῆς παροικίας, οὓς µετῴκισεν 

Ναβουχοδονοσορ βασιλεὺς Βαβυλῶνος εἰς Βαβυλῶνα 8 καὶ ἐπέστρεψαν εἰς Ιερουσαληµ καὶ τὴν λοιπὴν 

Ιουδαίαν ἕκαστος εἰς τὴν ἰδίαν πόλιν, οἱ ἐλθόντες µετὰ Ζοροβαβελ καὶ Ἰησοῦ, Νεεµιου, Ζαραιου, 

Ρησαιου, Ενηνιος, Μαρδοχαιου, Βεελσαρου, Ασφαρασου, Βορολιου, Ροιµου, Βαανα τῶν 

προηγουµένων αὐτῶν. 9 ἀριθµὸς τῶν ἀπὸ τοῦ ἔθνους καὶ οἱ προηγούµενοι αὐτῶν· υἱοὶ Φορος δύο 

χιλιάδες καὶ ἑκατὸν ἑβδοµήκοντα δύο. 10 υἱοὶ Σαφατ τετρακόσιοι ἑβδοµήκοντα δύο. υἱοὶ Αρεε 

ἑπτακόσιοι πεντήκοντα ἕξ. 11 υἱοὶ Φααθµωαβ εἰς τοὺς υἱοὺς Ἰησοῦ καὶ Ιωαβ δισχίλιοι ὀκτακόσιοι 

δέκα δύο. 12 υἱοὶ Ωλαµου χίλιοι διακόσιοι πεντήκοντα τέσσαρες. υἱοὶ Ζατου ἐννακόσιοι τεσσαράκοντα 

πέντε. υἱοὶ Χορβε ἑπτακόσιοι πέντε. υἱοὶ Βανι ἑξακόσιοι τεσσαράκοντα ὀκτώ. 13 υἱοὶ Βηβαι ἑξακόσιοι 

εἴκοσι τρεῖς. υἱοὶ Ασγαδ χίλιοι τριακόσιοι εἴκοσι δύο. 14 υἱοὶ Αδωνικαµ ἑξακόσιοι ἑξήκοντα ἑπτά. υἱοὶ 

Βαγοι δισχίλιοι ἑξήκοντα ἕξ. υἱοὶ Αδινου τετρακόσιοι πεντήκοντα τέσσαρες. 15 υἱοὶ Ατηρ Εζεκιου 

ἐνενήκοντα δύο. υἱοὶ Κιλαν καὶ Αζητας ἑξήκοντα ἑπτά. υἱοὶ Αζουρου τετρακόσιοι τριάκοντα δύο. 16 

υἱοὶ Αννιας ἑκατὸν εἷς. υἱοὶ Αροµ υἱοὶ Βασσαι τριακόσιοι εἴκοσι τρεῖς. υἱοὶ Αριφου ἑκατὸν δέκα δύο. 

17 υἱοὶ Βαιτηρους τρισχίλιοι πέντε. υἱοὶ ἐκ Βαιθλωµων ἑκατὸν εἴκοσι τρεῖς. 18 οἱ ἐκ Νετεβας 

πεντήκοντα πέντε. οἱ ἐξ Ενατου ἑκατὸν πεντήκοντα ὀκτώ. οἱ ἐκ Βαιτασµων τεσσαράκοντα δύο. 19 οἱ 

ἐκ Καριαθιαριος εἴκοσι πέντε. οἱ ἐκ Καπιρας καὶ Βηροτ ἑπτακόσιοι τεσσαράκοντα τρεῖς. 20 οἱ 

Χαδιασαι καὶ Αµµιδιοι τετρακόσιοι εἴκοσι δύο. οἱ ἐκ Κιραµας καὶ Γαββης ἑξακόσιοι εἴκοσι εἷς. 21 οἱ 

ἐκ Μακαλων ἑκατὸν εἴκοσι δύο. οἱ ἐκ Βαιτολιω πεντήκοντα δύο. υἱοὶ Νιφις ἑκατὸν πεντήκοντα ἕξ. 22 

υἱοὶ Καλαµω ἄλλου καὶ Ωνους ἑπτακόσιοι εἴκοσι πέντε. υἱοὶ Ιερεχου τριακόσιοι τεσσαράκοντα πέντε. 

23 υἱοὶ Σαναας τρισχίλιοι τριακόσιοι τριάκοντα. � 24 οἱ ἱερεῖς· υἱοὶ Ιεδδου τοῦ υἱοῦ Ἰησοῦ εἰς τοὺς 

υἱοὺς Ανασιβ ἐννακόσιοι ἑβδοµήκοντα δύο. υἱοὶ Εµµηρου χίλιοι πεντήκοντα δύο. 25 υἱοὶ Φασσουρου 

χίλιοι διακόσιοι τεσσαράκοντα ἑπτά. υἱοὶ Χαρµη χίλιοι δέκα ἑπτά. � 26 οἱ δὲ Λευῖται· υἱοὶ Ἰησοῦ καὶ 

Καδµιηλου καὶ Βαννου καὶ Σουδιου ἑβδοµήκοντα τέσσαρες. 27 οἱ ἱεροψάλται· υἱοὶ Ασαφ ἑκατὸν 

εἴκοσι ὀκτώ. 28 οἱ θυρωροί· υἱοὶ Σαλουµ, υἱοὶ Αταρ, υἱοὶ Τολµαν, υἱοὶ Ακουβ, υἱοὶ Ατητα, υἱοὶ 

Σωβαι, οἱ πάντες ἑκατὸν τριάκοντα ἐννέα. � 29 οἱ ἱερόδουλοι· υἱοὶ Ησαυ, υἱοὶ Ασιφα, υἱοὶ Ταβαωθ, 

υἱοὶ Κηρας, υἱοὶ Σουα, υἱοὶ Φαδαιου, υἱοὶ Λαβανα, υἱοὶ Αγγαβα, 30 υἱοὶ Ακουδ, υἱοὶ Ουτα, υἱοὶ 

Κηταβ, υἱοὶ Αγαβα, υἱοὶ Συβαι, υἱοὶ Αναν, υἱοὶ Καθουα, υἱοὶ Γεδδουρ, 31 υἱοὶ Ιαιρου, υἱοὶ ∆αισαν, 

υἱοὶ Νοεβα, υἱοὶ Χασεβα, υἱοὶ Γαζηρα, υἱοὶ Οζιου, υἱοὶ Φινοε, υἱοὶ Ασαρα, υἱοὶ Βασθαι, υἱοὶ Ασανα, 

υἱοὶ Μαανι, υἱοὶ Ναφισι, υἱοὶ Ακουφ, υἱοὶ Αχιβα, υἱοὶ Ασουρ, υἱοὶ Φαρακιµ, υἱοὶ Βασαλωθ, 32 υἱοὶ 

Μεεδδα, υἱοὶ Κουθα, υἱοὶ Χαρεα, υἱοὶ Βαρχους, υἱοὶ Σεραρ, υἱοὶ Θοµοι, υἱοὶ Νασι, υἱοὶ Ατιφα. 33 υἱοὶ 

παίδων Σαλωµων· υἱοὶ Ασσαφιωθ, υἱοὶ Φαριδα, υἱοὶ Ιεηλι, υἱοὶ Λοζων, υἱοὶ Ισδαηλ, υἱοὶ Σαφυθι, 34 

υἱοὶ Αγια, υἱοὶ Φακαρεθ � σαβιη, υἱοὶ Σαρωθιε, υἱοὶ Μασιας, υἱοὶ Γας, υἱοὶ Αδδους, υἱοὶ Σουβας, υἱοὶ 

Αφερρα, υἱοὶ Βαρωδις, υἱοὶ Σαφατ, υἱοὶ Αµων. 35 πάντες οἱ ἱερόδουλοι καὶ οἱ υἱοὶ τῶν παίδων 

Σαλωµων τριακόσιοι ἑβδοµήκοντα δύο. � 36 οὗτοι ἀναβάντες ἀπὸ Θερµελεθ καὶ Θελερσας, ἡγούµενος 

αὐτῶν Χαρααθ, Αδαν καὶ Αµαρ, 37 καὶ οὐκ ἠδύναντο ἀπαγγεῖλαι τὰς πατριὰς αὐτῶν καὶ γενεὰς ὡς 

ἐκ τοῦ Ισραηλ εἰσίν· υἱοὶ ∆αλαν τοῦ υἱοῦ Τουβαν, υἱοὶ Νεκωδαν, ἑξακόσιοι πεντήκοντα δύο. 38 καὶ ἐκ 

τῶν ἱερέων οἱ ἐµποιούµενοι ἱερωσύνης καὶ οὐχ εὑρέθησαν· υἱοὶ Οββια, υἱοὶ Ακκως, υἱοὶ Ιοδδους τοῦ 

λαβόντος Αυγιαν γυναῖκα τῶν θυγατέρων Φαρζελλαιου καὶ ἐκλήθη ἐπὶ τῷ ὀνόµατι αὐτοῦ· 39 καὶ 

τούτων ζητηθείσης τῆς γενικῆς γραφῆς ἐν τῷ καταλοχισµῷ καὶ µὴ εὑρεθείσης ἐχωρίσθησαν τοῦ 

ἱερατεύειν, 40 καὶ εἶπεν αὐτοῖς Νεεµιας καὶ Ατθαριας µὴ µετέχειν τῶν ἁγίων αὐτούς, ἕως ἀναστῇ 

ἀρχιερεὺς ἐνδεδυµένος τὴν δήλωσιν καὶ τὴν ἀλήθειαν. � 41 οἱ δὲ πάντες ἦσαν· Ισραηλ ἀπὸ 

δωδεκαετοῦς χωρὶς παίδων καὶ παιδισκῶν µυριάδες τέσσαρες δισχίλιοι τριακόσιοι ἑξήκοντα· παῖδες 

τούτων καὶ παιδίσκαι ἑπτακισχίλιοι τριακόσιοι τριάκοντα ἑπτά· ψάλται καὶ ψαλτῳδοὶ διακόσιοι 

τεσσαράκοντα πέντε· 42 κάµηλοι τετρακόσιοι τριάκοντα πέντε, καὶ ἵπποι ἑπτακισχίλιοι τριάκοντα ἕξ, 

ἡµίονοι διακόσιοι τεσσαράκοντα πέντε, ὑποζύγια πεντακισχίλια πεντακόσια εἴκοσι πέντε. � 43 καὶ ἐκ 

τῶν ἡγουµένων κατὰ τὰς πατριὰς ἐν τῷ παραγίνεσθαι αὐτοὺς εἰς τὸ ἱερὸν τοῦ θεοῦ τὸ ἐν Ιερουσαληµ 

εὔξαντο ἐγεῖραι τὸν οἶκον ἐπὶ τοῦ τόπου αὐτοῦ κατὰ τὴν αὐτῶν δύναµιν 44 καὶ δοῦναι εἰς τὸ ἱερὸν 

γαζοφυλάκιον τῶν ἔργων χρυσίου µνᾶς χιλίας καὶ ἀργυρίου µνᾶς πεντακισχιλίας καὶ στολὰς ἱερατικὰς 

ἑκατόν. � 45 καὶ κατῳκίσθησαν οἱ ἱερεῖς καὶ οἱ Λευῖται καὶ οἱ ἐκ τοῦ λαοῦ ἐν Ιερουσαληµ καὶ τῇ 

χώρᾳ, οἵ τε ἱεροψάλται καὶ οἱ θυρωροὶ καὶ πᾶς Ισραηλ ἐν ταῖς κώµαις αὐτῶν. 46 Ἐνστάντος δὲ τοῦ 

ἑβδόµου µηνὸς καὶ ὄντων τῶν υἱῶν Ισραηλ ἑκάστου ἐν τοῖς ἰδίοις συνήχθησαν ὁµοθυµαδὸν εἰς τὸ 

εὐρύχωρον τοῦ πρώτου πυλῶνος τοῦ πρὸς τῇ ἀνατολῇ. 47 καὶ καταστὰς Ἰησοῦς ὁ τοῦ Ιωσεδεκ καὶ οἱ 

ἀδελφοὶ αὐτοῦ οἱ ἱερεῖς καὶ Ζοροβαβελ ὁ τοῦ Σαλαθιηλ καὶ οἱ τούτου ἀδελφοὶ ἡτοίµασαν τὸ 

θυσιαστήριον τοῦ θεοῦ τοῦ Ισραηλ 48 προσενέγκαι ἐπ� αὐτοῦ ὁλοκαυτώσεις ἀκολούθως τοῖς ἐν τῇ 

Μωυσέως βίβλῳ τοῦ ἀνθρώπου τοῦ θεοῦ διηγορευµένοις. 49 καὶ ἐπισυνήχθησαν αὐτοῖς ἐκ τῶν ἄλλων 

ἐθνῶν τῆς γῆς. καὶ κατώρθωσαν τὸ θυσιαστήριον ἐπὶ τοῦ τόπου αὐτοῦ, ὅτι ἐν ἔχθρᾳ ἦσαν αὐτοῖς καὶ 

κατίσχυσαν αὐτοὺς πάντα τὰ ἔθνη τὰ ἐπὶ τῆς γῆς, καὶ ἀνέφερον θυσίας κατὰ τὸν καιρὸν καὶ 

ὁλοκαυτώµατα τῷ κυρίῳ τὸ πρωινὸν καὶ τὸ δειλινὸν 50 καὶ ἠγάγοσαν τὴν τῆς σκηνοπηγίας ἑορτήν, 

ὡς ἐπιτέτακται ἐν τῷ νόµῳ, καὶ θυσίας καθ� ἡµέραν, ὡς προσῆκον ἦν, 51 καὶ µετὰ ταῦτα προσφορὰς 

ἐνδελεχισµοῦ καὶ θυσίας σαββάτων καὶ νουµηνιῶν καὶ ἑορτῶν πασῶν ἡγιασµένων. 52 καὶ ὅσοι 

εὔξαντο εὐχὴν τῷ θεῷ, ἀπὸ τῆς νουµηνίας τοῦ ἑβδόµου µηνὸς ἤρξαντο προσφέρειν θυσίας τῷ θεῷ, καὶ 

ὁ ναὸς τοῦ θεοῦ οὔπω ᾠκοδόµητο. 53 καὶ ἔδωκαν ἀργύριον τοῖς λατόµοις καὶ τέκτοσι καὶ βρωτὰ καὶ 

ποτὰ καὶ χαρα τοῖς Σιδωνίοις καὶ Τυρίοις εἰς τὸ παράγειν αὐτοὺς ἐκ τοῦ Λιβάνου ξύλα κέδρινα 

διαφέρειν σχεδίας εἰς τὸν Ιοππης λιµένα κατὰ τὸ πρόσταγµα τὸ γραφὲν αὐτοῖς παρὰ Κύρου τοῦ 

Περσῶν βασιλέως. � 54 καὶ τῷ δευτέρῳ ἔτει παραγενόµενος εἰς τὸ ἱερὸν τοῦ θεοῦ εἰς Ιερουσαληµ 

µηνὸς δευτέρου ἤρξατο Ζοροβαβελ ὁ τοῦ Σαλαθιηλ καὶ Ἰησοῦς ὁ τοῦ Ιωσεδεκ καὶ οἱ ἀδελφοὶ αὐτῶν 

καὶ οἱ ἱερεῖς οἱ Λευῖται καὶ πάντες οἱ παραγενόµενοι ἐκ τῆς αἰχµαλωσίας εἰς Ιερουσαληµ 55 καὶ 

ἐθεµελίωσαν τὸν ναὸν τοῦ θεοῦ τῇ νουµηνίᾳ τοῦ δευτέρου µηνὸς τοῦ δευτέρου ἔτους ἐν τῷ ἐλθεῖν εἰς 

τὴν Ιουδαίαν καὶ Ιερουσαληµ. 56 καὶ ἔστησαν τοὺς Λευίτας ἀπὸ εἰκοσαετοῦς ἐπὶ τῶν ἔργων τοῦ 

κυρίου, καὶ ἔστη Ἰησοῦς καὶ οἱ υἱοὶ καὶ οἱ ἀδελφοὶ καὶ Καδµιηλ ὁ ἀδελφὸς καὶ οἱ υἱοὶ Ἰησοῦ 

Ηµαδαβουν καὶ οἱ υἱοὶ Ιωδα τοῦ Ιλιαδουν σὺν τοῖς υἱοῖς καὶ ἀδελφοῖς, πάντες οἱ Λευῖται, ὁµοθυµαδὸν 

ἐργοδιῶκται ποιοῦντες εἰς τὰ ἔργα ἐν τῷ οἴκῳ τοῦ θεοῦ. 57 καὶ ᾠκοδόµησαν οἱ οἰκοδόµοι τὸν ναὸν τοῦ 

κυρίου, καὶ ἔστησαν οἱ ἱερεῖς ἐστολισµένοι µετὰ µουσικῶν καὶ σαλπίγγων καὶ οἱ Λευῖται υἱοὶ Ασαφ 

ἔχοντες τὰ κύµβαλα ὑµνοῦντες τῷ κυρίῳ καὶ εὐλογοῦντες κατὰ ∆αυιδ βασιλέα τοῦ Ισραηλ 58 καὶ 

ἐφώνησαν δι� ὕµνων ὁµολογοῦντες τῷ κυρίῳ, ὅτι ἡ χρηστότης αὐτοῦ καὶ ἡ δόξα εἰς τοὺς αἰῶνας παντὶ 

Ισραηλ. 59 καὶ πᾶς ὁ λαὸς ἐσάλπισαν καὶ ἐβόησαν φωνῇ µεγάλῃ ὑµνοῦντες τῷ κυρίῳ ἐπὶ τῇ ἐγέρσει 



 

 

- 10 - 

τοῦ οἴκου τοῦ κυρίου. 60 καὶ ἤλθοσαν ἐκ τῶν ἱερέων τῶν Λευιτῶν καὶ τῶν προκαθηµένων κατὰ τὰς 

πατριὰς αὐτῶν οἱ πρεσβύτεροι οἱ ἑωρακότες τὸν πρὸ τούτου οἶκον πρὸς τὴν τούτου οἰκοδοµὴν µετὰ 

κραυγῆς καὶ κλαυθµοῦ µεγάλου 61 καὶ πολλοὶ διὰ σαλπίγγων καὶ χαρᾶς µεγάλῃ τῇ φωνῇ 62 ὥστε 

τὸν λαὸν µὴ ἀκούειν τῶν σαλπίγγων διὰ τὸν κλαυθµὸν τοῦ λαοῦ, ὁ γὰρ ὄχλος ἦν ὁ σαλπίζων 

µεγαλωστὶ ὥστε µακρόθεν ἀκούεσθαι. 63 Καὶ ἀκούσαντες οἱ ἐχθροὶ τῆς φυλῆς Ιουδα καὶ Βενιαµιν 

ἤλθοσαν ἐπιγνῶναι τίς ἡ φωνὴ τῶν σαλπίγγων. 64 καὶ ἐπέγνωσαν ὅτι οἱ ἐκ τῆς αἰχµαλωσίας 

οἰκοδοµοῦσιν τὸν ναὸν τῷ κυρίῳ θεῷ Ισραηλ, 65 καὶ προσελθόντες τῷ Ζοροβαβελ καὶ Ἰησοῦ καὶ τοῖς 

ἡγουµένοις τῶν πατριῶν λέγουσιν αὐτοῖς Συνοικοδοµήσοµεν ὑµῖν· 66 ὁµοίως γὰρ ὑµῖν ἀκούοµεν τοῦ 

κυρίου ὑµῶν καὶ αὐτῷ ἐπιθύοµεν ἀπὸ ἡµερῶν Ασβασαρεθ βασιλέως Ἀσσυρίων, ὃς µετήγαγεν ἡµᾶς 

ἐνταῦθα. 67 καὶ εἶπεν αὐτοῖς Ζοροβαβελ καὶ Ἰησοῦς καὶ οἱ ἡγούµενοι τῶν πατριῶν τοῦ Ισραηλ Οὐχ 

ὑµῖν καὶ ἡµῖν τοῦ οἰκοδοµῆσαι τὸν οἶκον κυρίῳ τῷ θεῷ ἡµῶν· 68 ἡµεῖς γὰρ µόνοι οἰκοδοµήσοµεν τῷ 

κυρίῳ τοῦ Ισραηλ ἀκολούθως οἷς προσέταξεν ἡµῖν Κῦρος ὁ βασιλεὺς Περσῶν. 69 τὰ δὲ ἔθνη τῆς γῆς 

ἐπικείµενα τοῖς ἐν τῇ Ιουδαίᾳ καὶ πολιορκοῦντες εἶργον τοῦ οἰκοδοµεῖν 70 καὶ ἐπιβουλὰς καὶ 

δηµαγωγίας καὶ ἐπισυστάσεις ποιούµενοι ἀπεκώλυσαν τοῦ ἐπιτελεσθῆναι τὴν οἰκοδοµὴν πάντα τὸν 

χρόνον τῆς ζωῆς τοῦ βασιλέως Κύρου. 71 καὶ εἴρχθησαν τῆς οἰκοδοµῆς ἔτη δύο ἕως τῆς ∆αρείου 

βασιλείας.  

1Esdr 6:11Esdr 6:11Esdr 6:11Esdr 6:1    

Ἐν δὲ τῷ δευτέρῳ ἔτει τῆς τοῦ ∆αρείου βασιλείας ἐπροφήτευσεν Αγγαιος καὶ Ζαχαριας ὁ τοῦ Εδδι οἱ 

προφῆται ἐπὶ τοὺς Ιουδαίους τοὺς ἐν τῇ Ιουδαίᾳ καὶ Ιερουσαληµ ἐπὶ τῷ ὀνόµατι κυρίου θεοῦ Ισραηλ 

ἐπ� αὐτούς. 2 τότε στὰς Ζοροβαβελ ὁ τοῦ Σαλαθιηλ καὶ Ἰησοῦς ὁ τοῦ Ιωσεδεκ ἤρξαντο οἰκοδοµεῖν 

τὸν οἶκον τοῦ κυρίου τὸν ἐν Ιερουσαληµ συνόντων τῶν προφητῶν τοῦ κυρίου βοηθούντων αὐτοῖς. 3 ἐν 

αὐτῷ τῷ χρόνῳ παρῆν πρὸς αὐτοὺς Σισίννης ὁ ἔπαρχος Συρίας καὶ Φοινίκης καὶ Σαθραβουζάνης καὶ 

οἱ συνέταιροι καὶ εἶπαν αὐτοῖς 4 Τίνος ὑµῖν συντάξαντος τὸν οἶκον τοῦτον οἰκοδοµεῖτε καὶ τὴν στέγην 

ταύτην καὶ τἄλλα πάντα ἐπιτελεῖτε; καὶ τίνες εἰσὶν οἱ οἰκοδόµοι οἱ ταῦτα ἐπιτελοῦντες; 5 καὶ 

ἔσχοσαν χάριν ἐπισκοπῆς γενοµένης ἐπὶ τὴν αἰχµαλωσίαν παρὰ τοῦ κυρίου οἱ πρεσβύτεροι τῶν 

Ιουδαίων 6 καὶ οὐκ ἐκωλύθησαν τῆς οἰκοδοµῆς µέχρι τοῦ ὑποσηµανθῆναι ∆αρείῳ περὶ αὐτῶν καὶ 

προσφωνηθῆναι. 7 Ἀντίγραφον ἐπιστολῆς, ἧς ἔγραψεν ∆αρείῳ καὶ ἀπέστειλεν Σισίννης ὁ ἔπαρχος 

Συρίας καὶ Φοινίκης καὶ Σαθραβουζάνης καὶ οἱ συνέταιροι οἱ ἐν Συρίᾳ καὶ Φοινίκῃ ἡγεµόνες 8 

Βασιλεῖ ∆αρείῳ χαίρειν. πάντα γνωστὰ ἔστω τῷ κυρίῳ ἡµῶν τῷ βασιλεῖ, ὅτι παραγενόµενοι εἰς τὴν 

χώραν τῆς Ιουδαίας καὶ ἐλθόντες εἰς Ιερουσαληµ τὴν πόλιν κατελάβοµεν τῆς αἰχµαλωσίας τοὺς 

πρεσβυτέρους τῶν Ιουδαίων ἐν Ιερουσαληµ τῇ πόλει οἰκοδοµοῦντας οἶκον τῷ κυρίῳ µέγαν καινὸν διὰ 

λίθων ξυστῶν πολυτελῶν ξύλων τιθεµένων ἐν τοῖς τοίχοις 9 καὶ τὰ ἔργα ἐκεῖνα ἐπὶ σπουδῆς 

γιγνόµενα καὶ εὐοδούµενον τὸ ἔργον ἐν ταῖς χερσὶν αὐτῶν καὶ ἐν πάσῃ δόξῃ καὶ ἐπιµελείᾳ 

συντελούµενα. 10 τότε ἐπυνθανόµεθα τῶν πρεσβυτέρων τούτων λέγοντες Τίνος ὑµῖν προστάξαντος 

οἰκοδοµεῖτε τὸν οἶκον τοῦτον καὶ τὰ ἔργα ταῦτα θεµελιοῦτε; 11 ἐπηρωτήσαµεν οὖν αὐτοὺς εἵνεκεν τοῦ 

γνωρίσαι σοι καὶ γράψαι σοι τοὺς ἀνθρώπους τοὺς ἀφηγουµένους καὶ τὴν ὀνοµατογραφίαν ᾐτοῦµεν 

αὐτοὺς τῶν προκαθηγουµένων. 12 οἱ δὲ ἀπεκρίθησαν ἡµῖν λέγοντες Ἡµεῖς ἐσµεν παῖδες τοῦ κυρίου 



 

 

- 11 - 

τοῦ κτίσαντος τὸν οὐρανὸν καὶ τὴν γῆν. 13 καὶ ᾠκοδόµητο ὁ οἶκος ἔµπροσθεν ἐτῶν πλειόνων διὰ 

βασιλέως τοῦ Ισραηλ µεγάλου καὶ ἰσχυροῦ καὶ ἐπετελέσθη. 14 καὶ ἐπεὶ οἱ πατέρες ἡµῶν 

παραπικράναντες ἥµαρτον εἰς τὸν κύριον τοῦ Ισραηλ τὸν οὐράνιον, παρέδωκεν αὐτοὺς εἰς χεῖρας 

Ναβουχοδονοσορ βασιλέως Βαβυλῶνος βασιλέως τῶν Χαλδαίων· 15 τόν τε οἶκον καθελόντες 

ἐνεπύρισαν καὶ τὸν λαὸν ᾐχµαλώτευσαν εἰς Βαβυλῶνα. 16 ἐν δὲ τῷ πρώτῳ ἔτει βασιλεύοντος Κύρου 

χώρας Βαβυλωνίας ἔγραψεν ὁ βασιλεὺς Κῦρος οἰκοδοµῆσαι τὸν οἶκον τοῦτον· 17 καὶ τὰ ἱερὰ σκεύη τὰ 

χρυσᾶ καὶ τὰ ἀργυρᾶ, ἃ ἐξήνεγκεν Ναβουχοδονοσορ ἐκ τοῦ οἴκου τοῦ ἐν Ιερουσαληµ καὶ ἀπηρείσατο 

αὐτὰ ἐν τῷ ἑαυτοῦ ναῷ, πάλιν ἐξήνεγκεν αὐτὰ Κῦρος ὁ βασιλεὺς ἐκ τοῦ ναοῦ τοῦ ἐν Βαβυλῶνι, καὶ 

παρεδόθη Ζοροβαβελ καὶ Σαναβασσάρῳ τῷ ἐπάρχῳ, 18 καὶ ἐπετάγη αὐτῷ ἀπενέγκαντι πάντα τὰ 

σκεύη ταῦτα ἀποθεῖναι ἐν τῷ ναῷ τῷ ἐν Ιερουσαληµ καὶ τὸν ναὸν τοῦ κυρίου τοῦτον οἰκοδοµηθῆναι 

ἐπὶ τοῦ τόπου. 19 τότε ὁ Σαναβάσσαρος ἐκεῖνος παραγενόµενος ἐνεβάλετο τοὺς θεµελίους τοῦ οἴκου 

κυρίου τοῦ ἐν Ιερουσαληµ, καὶ ἀπ� ἐκείνου µέχρι τοῦ νῦν οἰκοδοµούµενος οὐκ ἔλαβεν συντέλειαν. 20 

νῦν οὖν, εἰ κρίνεται, βασιλεῦ, ἐπισκεπήτω ἐν τοῖς βασιλικοῖς βιβλιοφυλακίοις τοῦ κυρίου βασιλέως τοῖς 

ἐν Βαβυλῶνι· 21 καὶ ἐὰν εὑρίσκηται µετὰ τῆς γνώµης Κύρου τοῦ βασιλέως γενοµένην τὴν οἰκοδοµὴν 

τοῦ οἴκου κυρίου τοῦ ἐν Ιερουσαληµ καὶ κρίνηται τῷ κυρίῳ βασιλεῖ ἡµῶν, προσφωνησάτω ἡµῖν περὶ 

τούτων. 22 Τότε ὁ βασιλεὺς ∆αρεῖος προσέταξεν ἐπισκέψασθαι ἐν τοῖς βασιλικοῖς βιβλιοφυλακίοις 

τοῖς κειµένοις ἐν Βαβυλῶνι, καὶ εὑρέθη ἐν Ἐκβατάνοις τῇ βάρει τῇ ἐν Μηδίᾳ χώρᾳ τόµος εἷς, ἐν ᾧ 

ὑπεµνηµάτιστο τάδε 23 Ἔτους πρώτου βασιλεύοντος Κύρου· βασιλεὺς Κῦρος προσέταξεν τὸν οἶκον τοῦ 

κυρίου τὸν ἐν Ιερουσαληµ οἰκοδοµῆσαι, ὅπου ἐπιθύουσιν διὰ πυρὸς ἐνδελεχοῦς, 24 οὗ τὸ ὕψος πήχεων 

ἑξήκοντα, πλάτος πήχεων ἑξήκοντα, διὰ δόµων λιθίνων ξυστῶν τριῶν καὶ δόµου ξυλίνου ἐγχωρίου 

καινοῦ ἑνός, καὶ τὸ δαπάνηµα δοθῆναι ἐκ τοῦ οἴκου Κύρου τοῦ βασιλέως· 25 καὶ τὰ ἱερὰ σκεύη τοῦ 

οἴκου κυρίου, τά τε χρυσᾶ καὶ τὰ ἀργυρᾶ, ἃ ἐξήνεγκεν Ναβουχοδονοσορ ἐκ τοῦ οἴκου τοῦ ἐν 

Ιερουσαληµ καὶ ἀπήνεγκεν εἰς Βαβυλῶνα, ἀποκατασταθῆναι εἰς τὸν οἶκον τὸν ἐν Ιερουσαληµ, οὗ ἦν 

κείµενα, ὅπως τεθῇ ἐκεῖ. 26 προσέταξεν δὲ ἐπιµεληθῆναι Σισίννῃ ἐπάρχῳ Συρίας καὶ Φοινίκης καὶ 

Σαθραβουζάνῃ καὶ τοῖς συνεταίροις καὶ τοῖς ἀποτεταγµένοις ἐν Συρίᾳ καὶ Φοινίκῃ ἡγεµόσιν 

ἀπέχεσθαι τοῦ τόπου, ἐᾶσαι δὲ τὸν παῖδα τοῦ κυρίου Ζοροβαβελ, ἔπαρχον δὲ τῆς Ιουδαίας, καὶ τοὺς 

πρεσβυτέρους τῶν Ιουδαίων τὸν οἶκον τοῦ κυρίου ἐκεῖνον οἰκοδοµεῖν ἐπὶ τοῦ τόπου. 27 κἀγὼ δὲ ἐπέταξα 

ὁλοσχερῶς οἰκοδοµῆσαι καὶ ἀτενίσαι ἵνα συµποιῶσιν τοῖς ἐκ τῆς αἰχµαλωσίας τῆς Ιουδαίας µέχρι τοῦ 

ἐπιτελεσθῆναι τὸν οἶκον τοῦ κυρίου· 28 καὶ ἀπὸ τῆς φορολογίας Κοίλης Συρίας καὶ Φοινίκης ἐπιµελῶς 

σύνταξιν δίδοσθαι τούτοις τοῖς ἀνθρώποις εἰς θυσίας τῷ κυρίῳ, Ζοροβαβελ ἐπάρχῳ, εἰς ταύρους καὶ 

κριοὺς καὶ ἄρνας, 29 ὁµοίως δὲ καὶ πυρὸν καὶ ἅλα καὶ οἶνον καὶ ἔλαιον ἐνδελεχῶς κατ� ἐνιαυτόν, 

καθὼς ἂν οἱ ἱερεῖς οἱ ἐν Ιερουσαληµ ὑπαγορεύσωσιν ἀναλίσκεσθαι καθ� ἡµέραν ἀναµφισβητήτως, 30 

ὅπως προσφέρωνται σπονδαὶ τῷ θεῷ τῷ ὑψίστῳ ὑπὲρ τοῦ βασιλέως καὶ τῶν παίδων καὶ 

προσεύχωνται περὶ τῆς αὐτῶν ζωῆς. 31 καὶ προσέταξεν ἵνα ὅσοι ἐὰν παραβῶσίν τι τῶν προειρηµένων 

καὶ τῶν προσγεγραµµένων ἢ καὶ ἀκυρώσωσιν, ληµφθῆναι ξύλον ἐκ τῶν ἰδίων αὐτοῦ καὶ ἐπὶ τούτου 

κρεµασθῆναι καὶ τὰ ὑπάρχοντα αὐτοῦ εἶναι βασιλικά. 32 διὰ ταῦτα καὶ ὁ κύριος, οὗ τὸ ὄνοµα αὐτοῦ 

ἐπικέκληται ἐκεῖ, ἀφανίσαι πάντα βασιλέα καὶ ἔθνος, ὃς ἐκτενεῖ τὴν χεῖρα αὐτοῦ κωλῦσαι ἢ 

κακοποιῆσαι τὸν οἶκον τοῦ κυρίου ἐκεῖνον τὸν ἐν Ιερουσαληµ. 33 ἐγὼ βασιλεὺς ∆αρεῖος δεδογµάτικα 

ἐπιµελῶς κατὰ ταῦτα γίγνεσθαι.  

1Esdr 7:11Esdr 7:11Esdr 7:11Esdr 7:1    

Τότε Σισίννης ὁ ἔπαρχος Κοίλης Συρίας καὶ Φοινίκης καὶ Σαθραβουζάνης καὶ οἱ συνέταιροι 

κατακολουθήσαντες τοῖς ὑπὸ τοῦ βασιλέως ∆αρείου προσταγεῖσιν 2 ἐπεστάτουν τῶν ἱερῶν ἔργων 

ἐπιµελέστερον συνεργοῦντες τοῖς πρεσβυτέροις τῶν Ιουδαίων καὶ ἱεροστάταις. 3 καὶ εὔοδα ἐγίνετο τὰ 

ἱερὰ ἔργα προφητευόντων Αγγαιου καὶ Ζαχαριου τῶν προφητῶν, 4 καὶ συνετέλεσαν ταῦτα διὰ 

προστάγµατος τοῦ κυρίου θεοῦ Ισραηλ, 5 καὶ µετὰ τῆς γνώµης Κύρου καὶ ∆αρείου καὶ Ἀρταξέρξου 

βασιλέως Περσῶν συνετελέσθη ὁ οἶκος ὁ ἅγιος ἕως τρίτης καὶ εἰκάδος µηνὸς Αδαρ τοῦ ἕκτου ἔτους 

βασιλέως ∆αρείου. 6 καὶ ἐποίησαν οἱ υἱοὶ Ισραηλ καὶ οἱ ἱερεῖς καὶ οἱ Λευῖται καὶ οἱ λοιποὶ οἱ ἐκ τῆς 

αἰχµαλωσίας οἱ προστεθέντες ἀκολούθως τοῖς ἐν τῇ Μωυσέως βίβλῳ· 7 καὶ προσήνεγκαν εἰς τὸν 

ἐγκαινισµὸν τοῦ ἱεροῦ τοῦ κυρίου ταύρους ἑκατόν, κριοὺς διακοσίους, ἄρνας τετρακοσίους, 8 χιµάρους 

ὑπὲρ ἁµαρτίας παντὸς τοῦ Ισραηλ δώδεκα πρὸς ἀριθµὸν ἐκ τῶν φυλάρχων τοῦ Ισραηλ δώδεκα· 9 καὶ 

ἔστησαν οἱ ἱερεῖς καὶ οἱ Λευῖται ἐστολισµένοι κατὰ φυλὰς ἐπὶ τῶν ἔργων τοῦ κυρίου θεοῦ Ισραηλ 

ἀκολούθως τῇ Μωυσέως βίβλῳ καὶ οἱ θυρωροὶ ἐφ� ἑκάστου πυλῶνος. 10 Καὶ ἠγάγοσαν οἱ υἱοὶ 

Ισραηλ τῶν ἐκ τῆς αἰχµαλωσίας τὸ πασχα ἐν τῇ τεσσαρεσκαιδεκάτῃ τοῦ πρώτου µηνός· ὅτι 

ἡγνίσθησαν οἱ ἱερεῖς καὶ οἱ Λευῖται ἅµα, 11 καὶ πάντες οἱ υἱοὶ τῆς αἰχµαλωσίας οὐχ ἡγνίσθησαν, ὅτι 

οἱ Λευῖται ἅµα πάντες ἡγνίσθησαν 12 καὶ ἔθυσαν τὸ πασχα πᾶσιν τοῖς υἱοῖς τῆς αἰχµαλωσίας καὶ 

τοῖς ἀδελφοῖς αὐτῶν τοῖς ἱερεῦσιν καὶ ἑαυτοῖς. 13 καὶ ἐφάγοσαν οἱ υἱοὶ Ισραηλ οἱ ἐκ τῆς 

αἰχµαλωσίας, πάντες οἱ χωρισθέντες ἀπὸ τῶν βδελυγµάτων τῶν ἐθνῶν τῆς γῆς, ζητοῦντες τὸν 

κύριον. 14 καὶ ἠγάγοσαν τὴν ἑορτὴν τῶν ἀζύµων ἑπτὰ ἡµέρας εὐφραινόµενοι ἔναντι τοῦ κυρίου, 15 ὅτι 

µετέστρεψεν τὴν βουλὴν τοῦ βασιλέως Ἀσσυρίων ἐπ� αὐτοὺς κατισχῦσαι τὰς χεῖρας αὐτῶν ἐπὶ τὰ 

ἔργα κυρίου θεοῦ Ισραηλ.  

1Esdr 8:11Esdr 8:11Esdr 8:11Esdr 8:1    

Καὶ µεταγενέστερος τούτων βασιλεύοντος Ἀρταξέρξου τοῦ Περσῶν βασιλέως προσέβη Εσδρας 

Σαραιου τοῦ Εζεριου τοῦ Χελκιου τοῦ Σαληµου 2 τοῦ Σαδδουκου τοῦ Αχιτωβ τοῦ Αµαριου τοῦ Οζιου 

τοῦ Βοκκα τοῦ Αβισουε τοῦ Φινεες τοῦ Ελεαζαρ τοῦ Ααρων τοῦ πρώτου ἱερέως· 3 οὗτος Εσδρας 

ἀνέβη ἐκ Βαβυλῶνος ὡς γραµµατεὺς εὐφυὴς ὢν ἐν τῷ Μωυσέως νόµῳ τῷ ἐκδεδοµένῳ ὑπὸ τοῦ θεοῦ 

τοῦ Ισραηλ, 4 καὶ ἔδωκεν αὐτῷ ὁ βασιλεὺς δόξαν, εὑρόντος χάριν ἐναντίον αὐτοῦ ἐπὶ πάντα τὰ 

ἀξιώµατα αὐτοῦ. 5 καὶ συνανέβησαν ἐκ τῶν υἱῶν Ισραηλ καὶ τῶν ἱερέων καὶ Λευιτῶν καὶ 

ἱεροψαλτῶν καὶ θυρωρῶν καὶ ἱεροδούλων εἰς Ιεροσόλυµα ἔτους ἑβδόµου βασιλεύοντος Ἀρταξέρξου ἐν 

τῷ πέµπτῳ µηνί [οὗτος ἐνιαυτὸς ἕβδοµος τῷ βασιλεῖ]· 6 ἐξελθόντες γὰρ ἐκ Βαβυλῶνος τῇ νουµηνίᾳ 

τοῦ πρώτου µηνὸς ἐν τῇ νουµηνίᾳ τοῦ πέµπτου µηνὸς παρεγένοντο εἰς Ιεροσόλυµα κατὰ τὴν δοθεῖσαν 

αὐτοῖς εὐοδίαν παρὰ τοῦ κυρίου ἐπ� αὐτῷ. 7 ὁ γὰρ Εσδρας πολλὴν ἐπιστήµην περιεῖχεν εἰς τὸ µηδὲν 

παραλιπεῖν τῶν ἐκ τοῦ νόµου κυρίου καὶ ἐκ τῶν ἐντολῶν διδάξαι τὸν πάντα Ισραηλ πάντα τὰ 

δικαιώµατα καὶ τὰ κρίµατα. 8 Προσπεσόντος δὲ τοῦ γραφέντος προστάγµατος παρὰ Ἀρταξέρξου τοῦ 

βασιλέως πρὸς Εσδραν τὸν ἱερέα καὶ ἀναγνώστην τοῦ νόµου κυρίου, οὗ ἐστιν ἀντίγραφον τὸ 

ὑποκείµενον 9 Βασιλεὺς Ἀρταξέρξης Εσδρα τῷ ἱερεῖ καὶ ἀναγνώστῃ τοῦ νόµου κυρίου χαίρειν. 10 καὶ 

τὰ φιλάνθρωπα ἐγὼ κρίνας προσέταξα τοὺς βουλοµένους ἐκ τοῦ ἔθνους τῶν Ιουδαίων αἱρετίζοντας καὶ 

τῶν ἱερέων καὶ τῶν Λευιτῶν, καὶ τῶν δὲ ἐν τῇ ἡµετέρᾳ βασιλείᾳ, συµπορεύεσθαί σοι εἰς 

Ιερουσαληµ. 11 ὅσοι οὖν ἐνθυµοῦνται, συνεξορµάτωσαν, καθάπερ δέδοκται ἐµοί τε καὶ τοῖς ἑπτὰ 

φίλοις συµβουλευταῖς, 12 ὅπως ἐπισκέψωνται τὰ κατὰ τὴν Ιουδαίαν καὶ Ιερουσαληµ ἀκολούθως ᾧ 

ἔχει ἐν τῷ νόµῳ τοῦ κυρίου, 13 καὶ ἀπενεγκεῖν δῶρα τῷ κυρίῳ τοῦ Ισραηλ, ἃ ηὐξάµην ἐγώ τε καὶ οἱ 

φίλοι, εἰς Ιερουσαληµ καὶ πᾶν χρυσίον καὶ ἀργύριον, ὃ ἐὰν εὑρεθῇ ἐν τῇ χώρᾳ τῆς Βαβυλωνίας, τῷ 

κυρίῳ εἰς Ιερουσαληµ σὺν τῷ δεδωρηµένῳ ὑπὸ τοῦ ἔθνους εἰς τὸ ἱερὸν τοῦ κυρίου αὐτῶν τὸ ἐν 

Ιερουσαληµ 14 συναχθῆναι τό τε χρυσίον καὶ ἀργύριον εἰς ταύρους καὶ κριοὺς καὶ ἄρνας καὶ τὰ 

τούτοις ἀκόλουθα 15 ὥστε προσενεγκεῖν θυσίας ἐπὶ τὸ θυσιαστήριον τοῦ κυρίου αὐτῶν τὸ ἐν 

Ιερουσαληµ. 16 καὶ πάντα, ὅσα ἂν βούλῃ µετὰ τῶν ἀδελφῶν σου ποιῆσαι χρυσίῳ καὶ ἀργυρίῳ, 

ἐπιτέλει κατὰ τὸ θέληµα τοῦ θεοῦ σου 17 καὶ τὰ ἱερὰ σκεύη τοῦ κυρίου τὰ διδόµενά σοι εἰς τὴν 

χρείαν τοῦ ἱεροῦ τοῦ θεοῦ σου τοῦ ἐν Ιερουσαληµ. 18 καὶ τὰ λοιπά, ὅσα ἂν ὑποπίπτῃ σοι εἰς τὴν 

χρείαν τοῦ ἱεροῦ τοῦ θεοῦ σου, δώσεις ἐκ τοῦ βασιλικοῦ γαζοφυλακίου· 19 κἀγὼ δὲ Ἀρταξέρξης ὁ 

βασιλεὺς προσέταξα τοῖς γαζοφύλαξι Συρίας καὶ Φοινίκης, ἵνα ὅσα ἂν ἀποστείλῃ Εσδρας ὁ ἱερεὺς καὶ 

ἀναγνώστης τοῦ νόµου τοῦ θεοῦ τοῦ ὑψίστου, ἐπιµελῶς διδῶσιν αὐτῷ ἕως ἀργυρίου ταλάντων ἑκατόν, 

20 ὁµοίως δὲ καὶ ἕως πυροῦ κόρων ἑκατὸν καὶ οἴνου µετρητῶν ἑκατὸν καὶ ἅλα ἐκ πλήθους· 21 πάντα 

τὰ κατὰ τὸν τοῦ θεοῦ νόµον ἐπιτελεσθήτω ἐπιµελῶς τῷ θεῷ τῷ ὑψίστῳ ἕνεκα τοῦ µὴ γενέσθαι 

ὀργὴν εἰς τὴν βασιλείαν τοῦ βασιλέως καὶ τῶν υἱῶν. 22 καὶ ὑµῖν δὲ λέγεται ὅπως πᾶσι τοῖς ἱερεῦσιν 

καὶ τοῖς Λευίταις καὶ ἱεροψάλταις καὶ θυρωροῖς καὶ ἱεροδούλοις καὶ πραγµατικοῖς τοῦ ἱεροῦ τούτου 

µηδεµία φορολογία µηδὲ ἄλλη ἐπιβολὴ γίγνηται, καὶ ἐξουσίαν µηδένα ἔχειν ἐπιβαλεῖν τι τούτοις. 23 

καὶ σύ, Εσδρα, κατὰ τὴν σοφίαν τοῦ θεοῦ ἀνάδειξον κριτὰς καὶ δικαστάς, ὅπως δικάζωσιν ἐν ὅλῃ 

Συρίᾳ καὶ Φοινίκῃ πάντας τοὺς ἐπισταµένους τὸν νόµον τοῦ θεοῦ σου· καὶ τοὺς µὴ ἐπισταµένους δὲ 

διδάξεις. 24 καὶ πάντες, ὅσοι ἐὰν παραβαίνωσι τὸν νόµον τοῦ θεοῦ σου καὶ τὸν βασιλικόν, ἐπιµελῶς 

κολασθήσονται, ἐάν τε καὶ θανάτῳ ἐάν τε καὶ τιµωρίᾳ ἢ ἀργυρικῇ ζηµίᾳ ἢ ἀπαγωγῇ. 25 Εὐλογητὸς 

µόνος ὁ κύριος ὁ δοὺς ταῦτα εἰς τὴν καρδίαν τοῦ βασιλέως, δοξάσαι τὸν οἶκον αὐτοῦ τὸν ἐν 

Ιερουσαληµ, 26 καὶ ἐµὲ ἐτίµησεν ἔναντι τοῦ βασιλέως καὶ τῶν συµβουλευόντων καὶ πάντων τῶν 

φίλων καὶ µεγιστάνων αὐτοῦ. 27 καὶ ἐγὼ εὐθαρσὴς ἐγενόµην κατὰ τὴν ἀντίληµψιν κυρίου τοῦ θεοῦ 

µου καὶ συνήγαγον ἐκ τοῦ Ισραηλ ἄνδρας ὥστε συναναβῆναί µοι. 28 Καὶ οὗτοι οἱ προηγούµενοι κατὰ 

τὰς πατριὰς αὐτῶν καὶ τὰς µεριδαρχίας οἱ ἀναβάντες µετ� ἐµοῦ ἐκ Βαβυλῶνος ἐν τῇ βασιλείᾳ 

Ἀρταξέρξου τοῦ βασιλέως· 29 ἐκ τῶν υἱῶν Φινεες Γαρσοµος· ἐκ τῶν υἱῶν Ιεταµαρου Γαµηλος· ἐκ 

τῶν υἱῶν ∆αυιδ Αττους ὁ Σεχενιου· 30 ἐκ τῶν υἱῶν Φορος Ζαχαριας καὶ µετ� αὐτοῦ ἀπὸ γραφῆς 

ἄνδρες ἑκατὸν πεντήκοντα· 31 ἐκ τῶν υἱῶν Φααθµωαβ Ελιαωνιας Ζαραιου καὶ µετ� αὐτοῦ ἄνδρες 

διακόσιοι· 32 ἐκ τῶν υἱῶν Ζαθοης Σεχενιας Ιεζηλου καὶ µετ� αὐτοῦ ἄνδρες τριακόσιοι· ἐκ τῶν υἱῶν 

Αδινου Βην � Ιωναθου καὶ µετ� αὐτοῦ ἄνδρες διακόσιοι πεντήκοντα· 33 ἐκ τῶν υἱῶν Ηλαµ Ιεσιας 

Γοθολιου καὶ µετ� αὐτοῦ ἄνδρες ἑβδοµήκοντα· 34 ἐκ τῶν υἱῶν Σαφατιου Ζαραιας Μιχαηλου καὶ µετ� 

αὐτοῦ ἄνδρες ἑβδοµήκοντα· 35 ἐκ τῶν υἱῶν Ιωαβ Αβαδιας Ιεζηλου καὶ µετ� αὐτοῦ ἄνδρες διακόσιοι 

δέκα δύο· 36 ἐκ τῶν υἱῶν Βανι Ασσαλιµωθ Ιωσαφιου καὶ µετ� αὐτοῦ ἄνδρες ἑκατὸν ἑξήκοντα· 37 ἐκ 

τῶν υἱῶν Βαβι Ζαχαριας Βηβαι καὶ µετ� αὐτοῦ ἄνδρες εἴκοσι ὀκτώ· 38 ἐκ τῶν υἱῶν Ασγαθ Ιωανης 

Ακαταν καὶ µετ� αὐτοῦ ἄνδρες ἑκατὸν δέκα· 39 ἐκ τῶν υἱῶν Αδωνικαµ οἱ ἔσχατοι, καὶ ταῦτα τὰ 

ὀνόµατα αὐτῶν· Ελιφαλατος, Ιεουηλ καὶ Σαµαιας, καὶ µετ� αὐτῶν ἄνδρες ἑβδοµήκοντα· 40 ἐκ τῶν 

υἱῶν Βαγο Ουθι ὁ τοῦ Ισταλκουρου καὶ µετ� αὐτοῦ ἄνδρες ἑβδοµήκοντα. 41 Καὶ συνήγαγον αὐτοὺς 

ἐπὶ τὸν λεγόµενον Θεραν ποταµόν, καὶ παρενεβάλοµεν αὐτόθι ἡµέρας τρεῖς, καὶ κατέµαθον αὐτούς. 

42 καὶ ἐκ τῶν υἱῶν τῶν ἱερέων καὶ ἐκ τῶν Λευιτῶν οὐχ εὑρὼν ἐκεῖ 43 ἀπέστειλα πρὸς Ελεαζαρον 

καὶ Ιδουηλον καὶ Μαασµαν καὶ Ελναταν καὶ Σαµαιαν καὶ Ιωριβον, Ναθαν, Ενναταν, Ζαχαριαν καὶ 

Μεσολαµον τοὺς ἡγουµένους καὶ ἐπιστήµονας 44 καὶ εἶπα αὐτοῖς ἐλθεῖν πρὸς Αδδαιον τὸν ἡγούµενον 

τὸν ἐν τῷ τόπῳ τοῦ γαζοφυλακίου 45 ἐντειλάµενος αὐτοῖς διαλεγῆναι Αδδαιω καὶ τοῖς ἀδελφοῖς αὐτοῦ 

καὶ τοῖς ἐν τῷ τόπῳ γαζοφύλαξιν ἀποστεῖλαι ἡµῖν τοὺς ἱερατεύσοντας ἐν τῷ οἴκῳ τοῦ κυρίου ἡµῶν. 

46 καὶ ἤγαγον ἡµῖν κατὰ τὴν κραταιὰν χεῖρα τοῦ κυρίου ἡµῶν ἄνδρας ἐπιστήµονας τῶν υἱῶν Μοολι 

τοῦ Λευι τοῦ Ισραηλ· Ασεβηβιαν καὶ τοὺς υἱοὺς καὶ τοὺς ἀδελφούς, δέκα ὀκτώ· 47 καὶ Ασεβιαν καὶ 

Αννουνον καὶ Ωσαιαν ἀδελφὸν ἐκ τῶν υἱῶν Χανουναιου καὶ οἱ υἱοὶ αὐτῶν, ἄνδρες εἴκοσι· 48 καὶ ἐκ 

τῶν ἱεροδούλων, ὧν ἔδωκεν ∆αυιδ καὶ οἱ ἡγούµενοι εἰς τὴν ἐργασίαν τῶν Λευιτῶν, ἱερόδουλοι 

διακόσιοι εἴκοσι· πάντων ἐσηµάνθη ἡ ὀνοµατογραφία. 49 καὶ εὐξάµην ἐκεῖ νηστείαν τοῖς νεανίσκοις 

ἔναντι τοῦ κυρίου ἡµῶν 50 ζητῆσαι παρ� αὐτοῦ εὐοδίαν ἡµῖν τε καὶ τοῖς συνοῦσιν ἡµῖν τέκνοις ἡµῶν 

καὶ κτήνεσιν. 51 ἐνετράπην γὰρ αἰτῆσαι τὸν βασιλέα πεζούς τε καὶ ἱππεῖς καὶ προποµπὴν ἕνεκεν 

ἀσφαλείας τῆς πρὸς τοὺς ἐναντιουµένους ἡµῖν· 52 εἴπαµεν γὰρ τῷ βασιλεῖ ὅτι Ἰσχὺς τοῦ κυρίου ἡµῶν 

ἔσται µετὰ τῶν ἐπιζητούντων αὐτὸν εἰς πᾶσαν ἐπανόρθωσιν. 53 καὶ πάλιν ἐδεήθηµεν τοῦ κυρίου 

ἡµῶν κατὰ ταῦτα καὶ εὐιλάτου ἐτύχοµεν. 54 καὶ ἐχώρισα τῶν φυλάρχων τῶν ἱερέων ἄνδρας δέκα 

δύο, καὶ Σερεβιαν καὶ Ασαβιαν καὶ µετ� αὐτῶν ἐκ τῶν ἀδελφῶν αὐτῶν ἄνδρας δέκα, 55 καὶ ἔστησα 

αὐτοῖς τὸ ἀργύριον καὶ τὸ χρυσίον καὶ τὰ ἱερὰ σκεύη τοῦ οἴκου τοῦ κυρίου ἡµῶν, ἃ αὐτὸς ἐδωρήσατο ὁ 

βασιλεὺς καὶ οἱ σύµβουλοι αὐτοῦ καὶ οἱ µεγιστᾶνες καὶ πᾶς Ισραηλ. 56 καὶ στήσας παρέδωκα αὐτοῖς 

ἀργυρίου τάλαντα ἑξακόσια πεντήκοντα καὶ σκεύη ἀργυρᾶ ταλάντων ἑκατὸν καὶ χρυσίου τάλαντα 

ἑκατὸν καὶ χρυσώµατα εἴκοσι καὶ σκεύη χαλκᾶ ἀπὸ χρηστοῦ χαλκοῦ στίλβοντα χρυσοειδῆ σκεύη 

δώδεκα. 57 καὶ εἶπα αὐτοῖς Καὶ ὑµεῖς ἅγιοί ἐστε τῷ κυρίῳ, καὶ τὰ σκεύη ἅγια, καὶ τὸ ἀργύριον καὶ 

τὸ χρυσίον εὐχὴ τῷ κυρίῳ κυρίῳ τῶν πατέρων ἡµῶν· 58 ἀγρυπνεῖτε καὶ φυλάσσετε ἕως τοῦ 

παραδοῦναι αὐτὰ ὑµᾶς τοῖς φυλάρχοις τῶν ἱερέων καὶ τῶν Λευιτῶν καὶ τοῖς ἡγουµένοις τῶν πατριῶν 

τοῦ Ισραηλ ἐν Ιερουσαληµ ἐν τοῖς παστοφορίοις τοῦ οἴκου τοῦ κυρίου ἡµῶν. 59 καὶ οἱ παραλαβόντες οἱ 

ἱερεῖς καὶ οἱ Λευῖται τὸ ἀργύριον καὶ τὸ χρυσίον καὶ τὰ σκεύη τὰ ἐν Ιερουσαληµ εἰσήνεγκαν εἰς τὸ 

ἱερὸν τοῦ κυρίου. 60 Καὶ ἀναζεύξαντες ἀπὸ τοῦ ποταµοῦ Θερα τῇ δωδεκάτῃ τοῦ πρώτου µηνὸς 

εἰσήλθοµεν εἰς Ιερουσαληµ κατὰ τὴν κραταιὰν χεῖρα τοῦ κυρίου ἡµῶν τὴν ἐφ� ἡµῖν· καὶ ἐρρύσατο 

ἡµᾶς ἐπὶ τῆς εἰσόδου ἀπὸ παντὸς ἐχθροῦ, καὶ ἤλθοµεν εἰς Ιερουσαληµ. 61 καὶ γενοµένης αὐτόθι 

ἡµέρας τρίτης σταθὲν τὸ ἀργύριον καὶ τὸ χρυσίον παρεδόθη ἐν τῷ οἴκῳ τοῦ κυρίου ἡµῶν Μαρµωθι 

Ουρια ἱερεῖ 62 � καὶ µετ� αὐτοῦ Ελεαζαρ ὁ τοῦ Φινεες, καὶ ἦσαν µετ� αὐτῶν Ιωσαβδος Ἰησοῦ καὶ 

Μωεθ Σαβαννου οἱ Λευῖται � πρὸς ἀριθµὸν καὶ ὁλκὴν ἅπαντα, καὶ ἐγράφη πᾶσα ἡ ὁλκὴ αὐτῶν αὐτῇ 

τῇ ὥρᾳ. 63 οἱ δὲ παραγενόµενοι ἐκ τῆς αἰχµαλωσίας προσήνεγκαν θυσίας τῷ θεῷ τοῦ Ισραηλ κυρίῳ 

ταύρους δώδεκα ὑπὲρ παντὸς Ισραηλ, κριοὺς ἐνενήκοντα ἕξ, ἄρνας ἑβδοµήκοντα δύο, τράγους ὑπὲρ 

σωτηρίου δέκα δύο· ἅπαντα θυσίαν τῷ κυρίῳ. 64 καὶ ἀπέδωκαν τὰ προστάγµατα τοῦ βασιλέως τοῖς 

βασιλικοῖς οἰκονόµοις καὶ τοῖς ἐπάρχοις Κοίλης Συρίας καὶ Φοινίκης, καὶ ἐδόξασαν τὸ ἔθνος καὶ τὸ 

ἱερὸν τοῦ κυρίου. 65 Καὶ τούτων τελεσθέντων προσήλθοσάν µοι οἱ ἡγούµενοι λέγοντες 66 Οὐκ 

ἐχώρισαν τὸ ἔθνος τοῦ Ισραηλ καὶ οἱ ἄρχοντες καὶ οἱ ἱερεῖς καὶ οἱ Λευῖται τὰ ἀλλογενῆ ἔθνη τῆς γῆς 

καὶ τὰς ἀκαθαρσίας αὐτῶν, Χαναναίων καὶ Χετταίων καὶ Φερεζαίων καὶ Ιεβουσαίων καὶ Μωαβιτῶν 

καὶ Αἰγυπτίων καὶ Ιδουµαίων· 67 συνῴκησαν γὰρ µετὰ τῶν θυγατέρων αὐτῶν καὶ αὐτοὶ καὶ οἱ υἱοὶ 

αὐτῶν, καὶ ἐπεµίγη τὸ σπέρµα τὸ ἅγιον εἰς τὰ ἀλλογενῆ ἔθνη τῆς γῆς, καὶ µετεῖχον οἱ προηγούµενοι 

καὶ οἱ µεγιστᾶνες τῆς ἀνοµίας ταύτης ἀπὸ τῆς ἀρχῆς τοῦ πράγµατος. 68 καὶ ἅµα τῷ ἀκοῦσαί µε 

ταῦτα διέρρηξα τὰ ἱµάτια καὶ τὴν ἱερὰν ἐσθῆτα καὶ κατέτιλα τοῦ τριχώµατος τῆς κεφαλῆς καὶ τοῦ 

πώγωνος καὶ ἐκάθισα σύννους καὶ περίλυπος. 69 καὶ ἐπισυνήχθησαν πρός µε ὅσοι ποτὲ ἐπεκινοῦντο τῷ 

ῥήµατι κυρίου τοῦ Ισραηλ, ἐµοῦ πενθοῦντος ἐπὶ τῇ ἀνοµίᾳ, καὶ ἐκαθήµην περίλυπος ἕως τῆς δειλινῆς 

θυσίας. 70 καὶ ἐξεγερθεὶς ἐκ τῆς νηστείας διερρηγµένα ἔχων τὰ ἱµάτια καὶ τὴν ἱερὰν ἐσθῆτα κάµψας 

τὰ γόνατα καὶ ἐκτείνας τὰς χεῖρας πρὸς τὸν κύριον ἔλεγον 71 Κύριε, ᾔσχυµµαι, ἐντέτραµµαι κατὰ 

πρόσωπόν σου· 72 αἱ γὰρ ἁµαρτίαι ἡµῶν ἐπλεόνασαν ὑπὲρ τὰς κεφαλὰς ἡµῶν, αἱ δὲ ἄγνοιαι ἡµῶν 

ὑπερήνεγκαν ἕως τοῦ οὐρανοῦ 73 ἀπὸ τῶν χρόνων τῶν πατέρων ἡµῶν, καί ἐσµεν ἐν µεγάλῃ ἁµαρτίᾳ 

ἕως τῆς ἡµέρας ταύτης· 74 καὶ διὰ τὰς ἁµαρτίας ἡµῶν καὶ τῶν πατέρων ἡµῶν παρεδόθηµεν σὺν τοῖς 

ἀδελφοῖς ἡµῶν καὶ σὺν τοῖς βασιλεῦσιν ἡµῶν καὶ σὺν τοῖς ἱερεῦσιν ἡµῶν τοῖς βασιλεῦσιν τῆς γῆς εἰς 

ῥοµφαίαν καὶ αἰχµαλωσίαν καὶ προνοµὴν µετὰ αἰσχύνης µέχρι τῆς σήµερον ἡµέρας. 75 καὶ νῦν κατὰ 

πόσον τι ἐγενήθη ἡµῖν ἔλεος παρὰ σοῦ, κύριε, καταλειφθῆναι ἡµῖν ῥίζαν καὶ ὄνοµα ἐν τῷ τόπῳ τοῦ 

ἁγιάσµατός σου 76 καὶ τοῦ ἀνακαλύψαι φωστῆρα ἡµῶν ἐν τῷ οἴκῳ τοῦ κυρίου ἡµῶν δοῦναι ἡµῖν 

τροφὴν ἐν τῷ καιρῷ τῆς δουλείας ἡµῶν· 77 καὶ ἐν τῷ δουλεύειν ἡµᾶς οὐκ ἐγκατελείφθηµεν ὑπὸ τοῦ 

κυρίου ἡµῶν, ἀλλὰ ἐποίησεν ἡµᾶς ἐν χάριτι ἐνώπιον τῶν βασιλέων Περσῶν 78 δοῦναι ἡµῖν τροφὴν 

καὶ δοξάσαι τὸ ἱερὸν τοῦ κυρίου ἡµῶν καὶ ἐγεῖραι τὴν ἔρηµον Σιων δοῦναι ἡµῖν στερέωµα ἐν τῇ 

Ιουδαίᾳ καὶ Ιερουσαληµ. 79 καὶ νῦν τί ἐροῦµεν, κύριε, ἔχοντες ταῦτα; παρέβηµεν γὰρ τὰ 

προστάγµατά σου, ἃ ἔδωκας ἐν χειρὶ τῶν παίδων σου τῶν προφητῶν λέγων ὅτι 80 Ἡ γῆ, εἰς ἣν 

εἰσέρχεσθε κληρονοµῆσαι, ἔστιν γῆ µεµολυσµένη µολυσµῷ τῶν ἀλλογενῶν τῆς γῆς, καὶ τῆς 

ἀκαθαρσίας αὐτῶν ἐνέπλησαν αὐτήν· 81 καὶ νῦν τὰς θυγατέρας ὑµῶν µὴ συνοικίσητε τοῖς υἱοῖς 

αὐτῶν καὶ τὰς θυγατέρας αὐτῶν µὴ λάβητε τοῖς υἱοῖς ὑµῶν· 82 καὶ οὐ ζητήσετε εἰρηνεῦσαι τὰ πρὸς 

αὐτοὺς τὸν ἅπαντα χρόνον, ἵνα ἰσχύσαντες φάγητε τὰ ἀγαθὰ τῆς γῆς καὶ κατακληρονοµήσητε τοῖς 

υἱοῖς ὑµῶν ἕως αἰῶνος. 83 καὶ τὰ συµβαίνοντα πάντα ἡµῖν γίγνεται διὰ τὰ ἔργα ἡµῶν τὰ πονηρὰ καὶ 

τὰς µεγάλας ἁµαρτίας ἡµῶν. 84 σὺ γάρ, κύριε, ἐκούφισας τὰς ἁµαρτίας ἡµῶν καὶ ἔδωκας ἡµῖν 

τοιαύτην ῥίζαν· πάλιν ἀνεκάµψαµεν παραβῆναι τὸν νόµον σου εἰς τὸ ἐπιµιγῆναι τῇ ἀκαθαρσίᾳ τῶν 

ἐθνῶν τῆς γῆς. 85 οὐχὶ ὠργίσθης ἡµῖν ἀπολέσαι ἡµᾶς ἕως τοῦ µὴ καταλιπεῖν ῥίζαν καὶ σπέρµα καὶ 

ὄνοµα ἡµῶν; 86 κύριε τοῦ Ισραηλ, ἀληθινὸς εἶ· κατελείφθηµεν γὰρ ῥίζα ἐν τῇ σήµερον. 87 ἰδοὺ νῦν 

ἐσµεν ἐνώπιόν σου ἐν ταῖς ἀνοµίαις ἡµῶν· οὐ γὰρ ἔστιν στῆναι ἔτι ἔµπροσθέν σου ἐπὶ τούτοις. 88 Καὶ 

ὅτε προσευχόµενος Εσδρας ἀνθωµολογεῖτο κλαίων χαµαιπετὴς ἔµπροσθεν τοῦ ἱεροῦ, ἐπισυνήχθησαν 

πρὸς αὐτὸν ἀπὸ Ιερουσαληµ ὄχλος πολὺς σφόδρα, ἄνδρες καὶ γυναῖκες καὶ νεανίαι· κλαυθµὸς γὰρ ἦν 

µέγας ἐν τῷ πλήθει. 89 καὶ φωνήσας Ιεχονιας Ιεηλου τῶν υἱῶν Ισραηλ εἶπεν Εσδρα Ἡµεῖς 

ἡµάρτοµεν εἰς τὸν κύριον καὶ συνῳκίσαµεν γυναῖκας ἀλλογενεῖς ἐκ τῶν ἐθνῶν τῆς γῆς· καὶ νῦν ἐστιν 

ἐλπὶς τῷ Ισραηλ. 90 ἐν τούτῳ γενέσθω ἡµῖν ὁρκωµοσία πρὸς τὸν κύριον, ἐκβαλεῖν πάσας τὰς 

γυναῖκας ἡµῶν τὰς ἐκ τῶν ἀλλογενῶν σὺν τοῖς τέκνοις αὐτῶν, ὡς ἐκρίθη σοι καὶ ὅσοι πειθαρχοῦσιν 

τῷ νόµῳ τοῦ κυρίου. 91 ἀναστὰς ἐπιτέλει· πρὸς σὲ γὰρ τὸ πρᾶγµα, καὶ ἡµεῖς µετὰ σοῦ ἰσχὺν ποιεῖν. 

92 καὶ ἀναστὰς Εσδρας ὥρκισεν τοὺς φυλάρχους τῶν ἱερέων καὶ Λευιτῶν παντὸς τοῦ Ισραηλ ποιῆσαι 

κατὰ ταῦτα· καὶ ὤµοσαν.  

1Esdr 9:11Esdr 9:11Esdr 9:11Esdr 9:1    

καὶ ἀναστὰς Εσδρας ἀπὸ τῆς αὐλῆς τοῦ ἱεροῦ ἐπορεύθη εἰς τὸ παστοφόριον Ιωαναν τοῦ Ελιασιβου 2 

καὶ αὐλισθεὶς ἐκεῖ ἄρτου οὐκ ἐγεύσατο οὐδὲ ὕδωρ ἔπιεν πενθῶν ὑπὲρ τῶν ἀνοµιῶν τῶν µεγάλων τοῦ 

πλήθους. 3 καὶ ἐγένετο κήρυγµα ἐν ὅλῃ τῇ Ιουδαίᾳ καὶ Ιερουσαληµ πᾶσι τοῖς ἐκ τῆς αἰχµαλωσίας 

συναχθῆναι εἰς Ιερουσαληµ· 4 καὶ ὅσοι ἂν µὴ ἀπαντήσωσιν ἐν δυσὶν ἢ τρισὶν ἡµέραις κατὰ τὸ κρίµα 

τῶν προκαθηµένων πρεσβυτέρων, ἀνιερωθήσονται τὰ κτήνη αὐτῶν, καὶ αὐτὸς ἀλλοτριωθήσεται ἀπὸ 

τοῦ πλήθους τῆς αἰχµαλωσίας. 5 Καὶ ἐπισυνήχθησαν οἱ ἐκ τῆς φυλῆς Ιουδα καὶ Βενιαµιν ἐν τρισὶν 

ἡµέραις εἰς Ιερουσαληµ [οὗτος ὁ µὴν ἔνατος τῇ εἰκάδι τοῦ µηνός], 6 καὶ συνεκάθισαν πᾶν τὸ πλῆθος 

ἐν τῇ εὐρυχώρῳ τοῦ ἱεροῦ τρέµοντες διὰ τὸν ἐνεστῶτα χειµῶνα. 7 καὶ ἀναστὰς Εσδρας εἶπεν αὐτοῖς 

Ὑµεῖς ἠνοµήσατε καὶ συνῳκίσατε γυναῖκας ἀλλογενεῖς τοῦ προσθεῖναι ἁµαρτίαν τῷ Ισραηλ· 8 καὶ 

νῦν δότε ὁµολογίαν δόξαν τῷ κυρίῳ θεῷ τῶν πατέρων ἡµῶν 9 καὶ ποιήσατε τὸ θέληµα αὐτοῦ καὶ 

χωρίσθητε ἀπὸ τῶν ἐθνῶν τῆς γῆς καὶ ἀπὸ τῶν γυναικῶν τῶν ἀλλογενῶν. 10 καὶ ἐφώνησαν ἅπαν τὸ 

πλῆθος καὶ εἶπον µεγάλῃ τῇ φωνῇ Οὕτως ὡς εἴρηκας ποιήσοµεν· 11 ἀλλὰ τὸ πλῆθος πολὺ καὶ ἡ ὥρα 

χειµερινή, καὶ οὐκ ἰσχύοµεν στῆναι αἴθριοι καὶ οὐχ εὕροµεν, καὶ τὸ ἔργον ἡµῖν οὐκ ἔστιν ἡµέρας µιᾶς 

οὐδὲ δύο· ἐπὶ πλεῖον γὰρ ἡµάρτοµεν ἐν τούτοις. 12 στήτωσαν δὲ οἱ προηγούµενοι τοῦ πλήθους, καὶ 

πάντες οἱ ἐκ τῶν κατοικιῶν ἡµῶν, ὅσοι ἔχουσιν γυναῖκας ἀλλογενεῖς, παραγενηθήτωσαν λαβόντες 

χρόνον· 13 καὶ ἑκάστου δὲ τόπου τοὺς πρεσβυτέρους καὶ τοὺς κριτὰς ἕως τοῦ λῦσαι τὴν ὀργὴν τοῦ 

κυρίου ἀφ�  ἡµῶν τοῦ πράγµατος τούτου. 14 Ιωναθας Αζαηλου καὶ Ιεζιας Θοκανου ἐπεδέξαντο κατὰ 

ταῦτα, καὶ Μοσολλαµος καὶ Λευις καὶ Σαββαταιος συνεβράβευσαν αὐτοῖς. 15 καὶ ἐποίησαν κατὰ 

πάντα ταῦτα οἱ ἐκ τῆς αἰχµαλωσίας. 16 καὶ ἐπελέξατο ἑαυτῷ Εσδρας ὁ ἱερεὺς ἄνδρας ἡγουµένους 

τῶν πατριῶν αὐτῶν, κατ� ὄνοµα πάντας, καὶ συνεκάθισαν τῇ νουµηνίᾳ τοῦ µηνὸς τοῦ δεκάτου ἐτάσαι 

τὸ πρᾶγµα. 17 καὶ ἤχθη ἐπὶ πέρας τὰ κατὰ τοὺς ἄνδρας τοὺς ἐπισυνέχοντας γυναῖκας ἀλλογενεῖς ἕως 

τῆς νουµηνίας τοῦ πρώτου µηνός. 18 Καὶ εὑρέθησαν τῶν ἱερέων οἱ ἐπισυναχθέντες ἀλλογενεῖς 

γυναῖκας ἔχοντες· 19 ἐκ τῶν υἱῶν Ἰησοῦ τοῦ Ιωσεδεκ καὶ τῶν ἀδελφῶν Μασηας καὶ Ελεαζαρος καὶ 

Ιωριβος καὶ Ιωδανος· 20 καὶ ἐπέβαλον τὰς χεῖρας ἐκβαλεῖν τὰς γυναῖκας αὐτῶν, καὶ εἰς ἐξιλασµὸν 

κριοὺς ὑπὲρ τῆς ἀγνοίας αὐτῶν. 21 καὶ ἐκ τῶν υἱῶν Εµµηρ Ανανιας καὶ Ζαβδαιος καὶ Μανης καὶ 

Σαµαιος καὶ Ιιηλ καὶ Αζαριας. 22 καὶ ἐκ τῶν υἱῶν Φαισουρ Ελιωναις, Μασσιας, Ισµαηλος καὶ 

Ναθαναηλος καὶ Ωκιδηλος καὶ Σαλθας. � 23 καὶ ἐκ τῶν Λευιτῶν· Ιωζαβδος καὶ Σεµεις καὶ Κωλιος 

[οὗτος Καλιτας] καὶ Παθαιος καὶ Ωουδας καὶ Ιωανας· 24 ἐκ τῶν ἱεροψαλτῶν Ελιασιβος, Βακχουρος· 

25 ἐκ τῶν θυρωρῶν Σαλλουµος καὶ Τολβανης. � 26 ἐκ τοῦ Ισραηλ· ἐκ τῶν υἱῶν Φορος Ιερµας καὶ 

Ιεζιας καὶ Μελχιας καὶ Μιαµινος καὶ Ελεαζαρος καὶ Ασιβιας καὶ Βανναιας· 27 ἐκ τῶν υἱῶν Ηλαµ 

Ματανιας καὶ Ζαχαριας, Ιεζριηλος καὶ Ωβαδιος καὶ Ιερεµωθ καὶ Ηλιας· 28 καὶ ἐκ τῶν υἱῶν Ζαµοθ 

Ελιαδας, Ελιασιµος, Οθονιας, Ιαριµωθ καὶ Σαβαθος καὶ Ζερδαιας· 29 καὶ ἐκ τῶν υἱῶν Βηβαι 

Ιωαννης καὶ Ανανιας καὶ Ζαβδος καὶ Εµαθις· 30 καὶ ἐκ τῶν υἱῶν Μανι Ωλαµος, Μαµουχος, 

Ιεδαιος, Ιασουβος καὶ Ασαηλος καὶ Ιερεµωθ· 31 καὶ ἐκ τῶν υἱῶν Αδδι Νααθος καὶ Μοοσσιας, 

Λακκουνος καὶ Ναιδος καὶ Βεσκασπασµυς καὶ Σεσθηλ καὶ Βαλνουος καὶ Μανασσηας· 32 καὶ ἐκ τῶν 

υἱῶν Ανναν Ελιωνας καὶ Ασαιας καὶ Μελχιας καὶ Σαββαιας καὶ Σιµων Χοσαµαιος· 33 καὶ ἐκ τῶν 

υἱῶν Ασοµ Μαλτανναιος καὶ Ματταθιας καὶ Σαβανναιους καὶ Ελιφαλατ καὶ Μανασσης καὶ Σεµει· 

34 καὶ ἐκ τῶν υἱῶν Βαανι Ιερεµιας, Μοµδιος, Μαηρος, Ιουηλ, Μαµδαι καὶ Πεδιας καὶ Ανως, 

Καραβασιων καὶ Ελιασιβος καὶ Μαµνιταναιµος, Ελιασις, Βαννους, Ελιαλις, Σοµεις, Σελεµιας, 

Ναθανιας· καὶ ἐκ τῶν υἱῶν Εζωρα Σεσσις, Εζριλ, Αζαηλος, Σαµατος, Ζαµβρις, Ιωσηπος· 35 καὶ ἐκ 

τῶν υἱῶν Νοοµα Μαζιτιας, Ζαβαδαιας, Ηδαις, Ιουηλ, Βαναιας. � 36 πάντες οὗτοι συνῴκισαν 

γυναῖκας ἀλλογενεῖς· καὶ ἀπέλυσαν αὐτὰς σὺν τέκνοις. 37 Καὶ κατῴκησαν οἱ ἱερεῖς καὶ οἱ Λευῖται 

καὶ οἱ ἐκ τοῦ Ισραηλ ἐν Ιερουσαληµ καὶ ἐν τῇ χώρᾳ. τῇ νουµηνίᾳ τοῦ ἑβδόµου µηνός � καὶ οἱ υἱοὶ 

Ισραηλ ἐν ταῖς κατοικίαις αὐτῶν � 38 καὶ συνήχθη πᾶν τὸ πλῆθος ὁµοθυµαδὸν ἐπὶ τὸ εὐρύχωρον τοῦ 

πρὸς ἀνατολὰς τοῦ ἱεροῦ πυλῶνος 39 καὶ εἶπον Εσδρα τῷ ἀρχιερεῖ καὶ ἀναγνώστῃ κοµίσαι τὸν νόµον 

Μωυσέως τὸν παραδοθέντα ὑπὸ τοῦ κυρίου θεοῦ Ισραηλ. 40 καὶ ἐκόµισεν Εσδρας ὁ ἀρχιερεὺς τὸν 

νόµον παντὶ τῷ πλήθει ἀπὸ ἀνθρώπου ἕως γυναικὸς καὶ πᾶσιν τοῖς ἱερεῦσιν ἀκοῦσαι τοῦ νόµου 

νουµηνίᾳ τοῦ ἑβδόµου µηνός· 41 καὶ ἀνεγίγνωσκεν ἐν τῷ πρὸ τοῦ ἱεροῦ πυλῶνος εὐρυχώρῳ ἀπὸ ὄρθρου 

ἕως µεσηµβρινοῦ ἐνώπιον ἀνδρῶν τε καὶ γυναικῶν, καὶ ἐπέδωκαν πᾶν τὸ πλῆθος τὸν νοῦν εἰς τὸν 

νόµον. 42 καὶ ἔστη Εσδρας ὁ ἱερεὺς καὶ ἀναγνώστης τοῦ νόµου ἐπὶ τοῦ ξυλίνου βήµατος τοῦ 

κατασκευασθέντος, 43 καὶ ἔστησαν παρ� αὐτῷ Ματταθιας, Σαµµους, Ανανιας, Αζαριας, Ουριας, 

Εζεκιας, Βααλσαµος ἐκ δεξιῶν, 44 καὶ ἐξ εὐωνύµων Φαδαιος, Μισαηλ, Μελχιας, Λωθασουβος, 

Ναβαριας, Ζαχαριας. 45 καὶ ἀναλαβὼν Εσδρας τὸ βιβλίον τοῦ νόµου ἐνώπιον τοῦ πλήθους � 

προεκάθητο γὰρ ἐπιδόξως ἐνώπιον πάντων � 46 καὶ ἐν τῷ λῦσαι τὸν νόµον πάντες ὀρθοὶ ἔστησαν. καὶ 

εὐλόγησεν Εσδρας τῷ κυρίῳ θεῷ ὑψίστῳ θεῷ σαβαωθ παντοκράτορι, 47 καὶ ἐπεφώνησεν πᾶν τὸ 

πλῆθος Αµην, καὶ ἄραντες ἄνω τὰς χεῖρας προσπεσόντες ἐπὶ τὴν γῆν προσεκύνησαν τῷ κυρίῳ. 48 

Ἰησοῦς καὶ Αννιουθ καὶ Σαραβιας, Ιαδινος, Ιακουβος, Σαββαταιος, Αυταιας, Μαιαννας καὶ 

Καλιτας, Αζαριας καὶ Ιωζαβδος, Ανανιας, Φαλιας οἱ Λευῖται ἐδίδασκον τὸν νόµον κυρίου καὶ πρὸς τὸ 

πλῆθος ἀνεγίνωσκον τὸν νόµον τοῦ κυρίου ἐµφυσιοῦντες ἅµα τὴν ἀνάγνωσιν. � 49 καὶ εἶπεν 

Ατταρατης Εσδρα τῷ ἀρχιερεῖ καὶ ἀναγνώστῃ καὶ τοῖς Λευίταις τοῖς διδάσκουσι τὸ πλῆθος ἐπὶ 

πάντας 50 Ἡ ἡµέρα αὕτη ἐστὶν ἁγία τῷ κυρίῳ � καὶ πάντες ἔκλαιον ἐν τῷ ἀκοῦσαι τοῦ νόµου � · 

51 βαδίσαντες οὖν φάγετε λιπάσµατα καὶ πίετε γλυκάσµατα καὶ ἀποστείλατε ἀποστολὰς τοῖς µὴ 

ἔχουσιν, 52 ἁγία γὰρ ἡ ἡµέρα τῷ κυρίῳ· καὶ µὴ λυπεῖσθε, ὁ γὰρ κύριος δοξάσει ὑµᾶς. 53 καὶ οἱ 

Λευῖται ἐκέλευον τῷ δήµῳ παντὶ λέγοντες Ἡ ἡµέρα αὕτη ἁγία, µὴ λυπεῖσθε. 54 καὶ ᾤχοντο πάντες 

φαγεῖν καὶ πιεῖν καὶ εὐφραίνεσθαι καὶ δοῦναι ἀποστολὰς τοῖς µὴ ἔχουσιν καὶ εὐφρανθῆναι µεγάλως, 

55 ὅτι καὶ ἐνεφυσιώθησαν ἐν τοῖς ῥήµασιν, οἷς ἐδιδάχθησαν. � καὶ ἐπισυνήχθησαν.  

